
Um starf hópsins 
 
Kennarasamband Íslands og menntamálaráðherra undirrituðu samkomulag í 
febrúar 2006 um að vinna samhent að betra skólakerfi með heildarendurskoðun á 
námi og breyttri námsskipan skólastiganna. Samkomulagið felur í sér tíu skref til 
skólasóknar og er 7. liður svohljóðandi:  
 
Almenn námsbraut framhaldsskólans verður endurskipulögð og efld með 
víðtækum hætti, náms- og starfsráðgjöf styrkt og stuðlað verði að því að áfram 
dragi úr brottfalli úr framhaldsskólum. 
 
Menntamálaráðherra skipaði starfshóp í júní 2006 sem falið var að fjalla um 
málefni nemenda sem stunda nám á almennri námsbraut framhaldsskóla. Í 
erindisbréfi starfshópsins segir:  
 
Starfshópnum er ætlað að setja fram tillögur um hvernig koma má betur til móts 
við þennan hóp nemenda sem hefur mjög mismunandi þarfir. Einnig skal fjallað 
um hvernig mæta má þörfum þeirra nemenda sem standa höllum fæti í grunnskóla 
og hvernig framhaldsskólinn getur sem best mætt þörfum þeirra að loknu 
grunnskólanámi. Hópnum er falið að setja fram tillögur um fjölbreytni í náms-
framboði og þjónustu við þennan hóp nemenda í grunnskólum og framhalds-
skólum. Einnig er hópnum falið að setja fram hugmyndir um starfshætti sem 
stuðla að bættum námsárangi og að brottfall nemenda minnki. Starfshópurinn 
tengi starf sitt við vinnu starfshópa um verk- og starfsnám og um aðlögun 
grunnskóla og framhaldsskóla að breyttri námsskipan. 
 
Lögð er áhersla á að starfshópurinn hafi víðtækt samráð við hagsmunaaðila. Þess 
er óskað að hópurinn skili skýrslu með tillögum í október 2006.   
 
Starfshópinn skipuðu: 
 Ólafur Sigurðsson   skólameistari, formaður, án tilnefningar 
 Ágústa E. Ingþórsdóttir  Félagi náms- og starfsráðgjafa 
 Elín Thorarensen   Heimili og skóla – Landssamtökum foreldra 
 Jóhannes Árnason   Félagi íslenskra framhaldsskóla 
 Kristín Jónsdóttir   Félagi grunnskólakennara 
 Reynir Daníel Gunnarsson  Skólastjórafélagi Íslands 
 Þórunn Friðriksdóttir   Félagi framhaldsskólakennara 

Ásgerður Ólafsdóttir  menntamálaráðuneyti, starfsmaður  
 
Starfshópurinn hélt tólf fundi auk þess að hittast í fámennari hópum við 
gagnaöflun og skrif. Karl Kristjánsson og Aðalsteinn Eiríksson frá menntamála-
ráðuneyti og Þorbjörn Jensson, forstöðumaður Fjölsmiðjunnar, voru boðaðir á 
fundi starfshópsins til að veita upplýsingar og ráðgjöf. Þá sendi starfshópurinn 
spurningalista til allra stjórnenda framhaldsskóla (sjá fylgiskjal.1) og byggjast 
tillögur og niðurstöður starfshópsins m.a. á þeim upplýsingum sem fengust frá 
skólunum. Einnig hafa fulltrúar hópsins sótt fundi og ráðstefnur, bæði um grunn- 
og framhaldsskólastigið. 

Helstu niðurstöður 
 
Almennar námsbrautir í framhaldsskólum landsins hafa verið starfræktar 
samkvæmt námskrá frá árinu 1999 og sambærilegt námsframboð mun lengur í 
nokkrum skólum. Eins og fram kemur í þessari skýrslu hefur margt verið vel gert í 
þeim efnum og leggur starfshópurinn áherslu á að hlúð verði að því starfi með 
öllum tiltækum ráðum. Almenn námsbraut er úrræði skv. lögum um framhalds-
skóla fyrir þá nemendur sem uppfylla ekki inntökuskilyrði á aðrar brautir 
skólanna. 
 
Töluvert vantar á að nemendum sem innritast á þessa námsbraut farnist almennt 
vel í framhaldsskólanum og er hér leitast við að taka saman það helsta sem hamlar 
árangri nemenda. Jafnframt er bent á leiðir til úrbóta: 
 

• Breyta þarf markmiðslýsingu almennrar brautar í aðalnámskrá 
framhaldsskólans. Í meginmarkmiðum námsbrautarinnar felist að öllum 
ungmennum sem lokið hafa grunnskóla gefist kostur á að stunda 
heildstætt framhaldsnám þar sem tekið er mið af hæfileikum, getu og 
áhugasviði hvers og eins. 

 
• Meiri sveigjanleika þarf til að mæta þörfum þessa hóps. Þótt reikni-

líkan framhaldsskólanna geri ráð fyrir nokkru svigrúmi til rekstrar 
almennra námsbrauta þá telur starfshópurinn að gera megi enn betur.  

 
• Opna þarf leiðir í framhaldsskólanum fyrir fjölbreyttari nemendahóp 

en áður og skapa ný tækifæri með margvíslegum möguleikum á stuttum 
námsbrautum.  

 
• Taka þarf upp fjölbreyttari kennsluhætti í framhaldsskólum og 

kennslu við hæfi hvers nemanda. Aðaláherslan þarf að vera á þarfir 
nemandans. 

 
• Gera þarf auknar kröfur til starfsgreinaráða um að leita úrræða fyrir 

þann hóp sem ekki stenst kröfur um löggild starfsréttindapróf, t.d. 
sveinspróf, og finna raunhæfar leiðir í samráði við ráðuneyti og skóla til 
styttri starfsnámsbrauta. 

 
• Auka þarf samstarf við fyrirtæki og stofnanir um atvinnutengt nám á 

einstaklingsgrundvelli, þ.e.launað skólanám/starfsnám í samvinnu skóla og 
fyrirtækis/stofnunar. Nýta má í þessu samhengi fyrirmyndir, svo sem 
Fjölsmiðjuna, Vinnuskóla Reykjavíkur og/eða vinnuskóla annarra 
sveitarfélaga.  

 
• Nýta ber þá reynslu sem fengist hefur í framhaldsskólum af  

starfsbrautum og/eða sérdeildum fyrir fatlaða nemendur, þar sem 

allstór hópur þeirra nemenda sem heyrir undir almenna námsbraut gæti 
nýtt sér sambærilegt skipulag.  

 
• Stuðla ber að aukinni samþættingu bóknáms og verknáms. 

 
• Samvinna við forráðamenn nemenda yngri en 18 ára þarf að vera 

meiri en nú er. 
 

• Auka þarf menntunarmöguleika framhaldsskólakennara, einkum í 
uppeldis-, menntunar- og sérkennslufræðum.  

 
• Áherslu þarf að leggja á eflingu náms- og starfsráðgjafar í grunn- og 

framhaldsskólum. Náms- og starfsráðgjafar hafi umsjón með 
starfsmiðuðu námi og verði ásamt umsjónarkennurum í lykilhlutverki við 
skipulagningu einstaklingsþjónustu við nemendur.  

 
• Efla þarf tengsl skólastiga og samvinnu sem tekur mið af hagsmunum 

nemandans hverju sinni.  
 

• Auka þarf bjargir grunnskólanna til að þeir geti sinnt því hlutverki sem 
þeim er ætlað með markmiðum um skóla án aðgreiningar og einstaklings-
miðað nám. Of margir nemendur koma með neikvæða sjálfsmynd í 
framhaldsskóla.  

 
• Draga þarf úr vægi samræmdra prófa í 10. bekk grunnskóla. Stýrandi 

áhrif þeirra í starfi grunnskólanna geta unnið gegn hagsmunum þess 
nemendahóps sem hér um ræðir. 

 
• Ræða þarf í fullri alvöru þann kost að lögbinda tólf ára skólaskyldu, 

þ.e. frá 6–18 ára.  

Greining á nemendahópi 
 
Í lögum um framhaldsskóla frá 1996 segir: 
 
Allir sem lokið hafa grunnskólanámi eða hlotið jafngilda undirstöðumenntun 
skulu eiga kost á að hefja nám í framhaldsskóla. 
Inntaka nemenda á einstakar námsbrautir framhaldsskólans ákvarðast af þeim 
kröfum sem gerðar eru í viðkomandi námi. Í reglugerð skal kveðið á um 
lágmarkskröfur um námsárangur í einstökum greinum og greinaflokkum við lok 
grunnskóla og starfsþjálfun þar sem hennar er krafist. Heimilt er skólameistara, 
að undangengnu mati, að veita nemanda sem orðinn er 18 ára gamall inngöngu á 
einstakar námsbrautir framhaldsskóla þótt hann uppfylli ekki lágmarkskröfur um 
námsárangur við lok grunnskóla. 
Nemendum, sem ekki hafa náð tilskildum árangri við lok grunnskóla, skal standa 
til boða fornám eða nám í sérstökum deildum á framhaldsskólastigi. Inntaka 
nemenda í framhaldsskóla er á ábyrgð skólameistara.  

(Lög um framhaldsskóla, 15. gr. nr. 80/1996) 
 
Úr reglugerð um innritun nemenda í framhaldsskóla:   
 
Nemendur sem ekki uppfylla skilyrði reglugerðar þessarar til inntöku á einstakar 
námsbrautir samkvæmt 2., 3., 4. eða 5. gr., eiga kost á að hefja nám á almennri 
námsbraut eða í sérdeildum. Að fullnægðum tilteknum skilyrðum um námsárangur 
að mati skólameistara viðtökuskóla geta þeir síðan haldið áfram námi á öðrum 
brautum framhaldsskóla.  

(Reglugerð um innritun nemenda í framhaldsskóla, 6. gr. nr. 98/2000) 
 
Almenn námsbraut (AN) er úrræði skv. lögum um framhaldsskóla fyrir þá 
nemendur sem ekki uppfylla inntökuskilyrði á aðrar brautir skólanna. Í 
aðalnámskrá framhaldsskóla segir um almenna braut: 
 
Nemendur sem ekki hafa gert upp hug sinn varðandi áframhaldandi nám í 
framhaldsskóla og nemendur sem lokið hafa grunnskólaprófi en uppfylla ekki 
skilyrði til inngöngu á lengri námsbrautir framhaldsskólans geta innritast á 
almenna námsbraut. 
Markmið námsins er að veita góða undirstöðu í kjarnagreinum og jafnframt að 
gefa nemendum tækifæri til að glíma við önnur viðfangsefni í námi, að hluta til að 
eigin vali. 
Nemendur geta innritast á almenna námsbraut með mismunandi þarfir í huga. 
Suma þeirra vantar ef til vill aðeins herslumun í kjarnagreinum til þess að geta 
haldið áfram námi á öðrum brautum innan skólans en aðrir þurfa að bæta 
verulega við sig eftir nám í grunnskóla til þess að geta haldið áfram námi. 
Námið getur tekið eitt til tvö ár og miðast við þarfir einstakra nemenda og 
möguleika viðkomandi skóla til að koma til móts við þær. Hver skóli skipuleggur 
nám á almennri námsbraut og skilgreinir í skólanámskrá. Ekki eru skilgreind 
inntökuskilyrði á brautina en mikilvægt er að nemendum standi til boða öflug 
náms- og starfsráðgjöf. 

(Aðalnámskrá framhaldsskóla, brautarlýsingar, menntamálaráðuneyti, 2004) 

Í þessari skýrslu er gengið út frá þessari skilgreiningu til hægðarauka og 
viðfangsefni nefndarinnar er sá nemendahópur sem ekki uppfyllir fyrrgreind 
skilyrði. Eitthvað er þó um að nemendur skráist á aðrar brautir en almenna 
námsbraut þótt inntökuskilyrðum sé ekki fullnægt. Einnig eru örfá dæmi um að 
nemendur skrái sig á AN þótt þeir uppfylli skilyrði til inntöku á aðrar brautir enda 
er gert ráð fyrir í almennum hluta námskrár að brautin sé einnig ætluð nemendum 
sem eru óráðnir um námsval. 
 
Sá nemendahópur sem ekki uppfyllir inntökuskilyrði skv. 2., 3., 4. eða 5. grein 
reglugerðar um innritun í framhaldsskóla er allstór. Ekki er unnt að greina 
nákvæmlega hver fjöldi nemenda á almennri braut er þar sem skráning er 
mismunandi. Nemendur geta t.d. verið í einum áfanga á almennri braut en í öllum 
öðrum áföngum af öðrum námsbrautum. Hægt er að greina fjölda nemenda sem 
ætti skv. skilgreiningu að vera á almennri braut með því að skoða fjölda þeirra 
nemenda sem fá einkunnina 4 eða lægri á samræmdu prófi, t.d. í íslensku og 
stærðfræði. Samkvæmt upplýsingum af vef Námsmatsstofnunar má sjá að árið 
2006 fengu 8% nemenda einkunnina 4.0 eða lægri í íslensku og 32.6% nemenda 
4.0 eða lægri í stærðfræði. Hæst hlutfall þeirra nemenda sem fá einkunnina 4 eða 
lægri á samræmdu prófi er í stærðfræði og því er hún tekin hér til viðmiðunar. Af 
gögnum Námsmatsstofnunar má sjá að 1468 nemendur fengu einkunnina 4.0 eða 
lægri í stærðfræði vorið 2006. Við þá tölu má bæta 153 nemendum sem tóku 
engin samræmd próf. Þá eru ekki meðtaldir þeir nemendur sem innritast á 
starfsbrautir fyrir fatlaða. Þessar tölur þýða að tæplega 34% árgangsins stóðst ekki 
þau inntökuskilyrði sem framhaldsskólinn setur á aðrar námsbrautir en almenna 
braut. Framhaldsskólar sem starfrækja almennar brautir flokka nemendur á ýmsa 
vegu, s.s. AN–1 og AN–2 eins og fram kemur síðar í skýrslunni. Námsleg staða 
nemendahópsins spannar mjög breitt svið og leggur starfshópurinn til þessa 
flokkun miðað við námsstöðu: 
 
Litlar sérþarfir 
– jaðarhópur 1 

Töluverðar 
sérþarfir 

Miklar sérþarfir Jaðarhópur 2 

Nemandi með 
t.d. eina grein 
rétt undir 
inntökuviðmiðun 
framhaldsskóla. 
á grunnskóla-
prófi, getur fylgt 
félögum að 
mestu í 
áfangakerfi og 
jafnvel innritast 
á aðrar brautir 

Nemandi með 
eina til þrjár 
greinar lítið eða 
töluvert undir 
inntökuviðmiðun. 
Þörf á 
námshvatningu 
og skipulagi sem 
veitir aðhald með 
t.d. litlum 
námshópum 

Nemandi með 
flestar/allar 
greinar töluvert 
eða mikið undir 
inntökuviðmiðun. 
Þarf mikið 
aðhald, 
hvatningu og 
upprifjun, 
sambærilegt við 
fornám með 
litlum 
námshópum 

Nemandi sem flokkast 
milli fornáms og 
sérdeildar/starfsbrautar.  
Hefur yfirleitt ekki 
tekið samræmt próf.  
Þarf mikla námsaðstoð 
og skipulag líkt því 
sem tíðkast á 
starfsbrautum 

   
Þessi flokkun er ýmsum annmörkum háð og ekki er tekið tillit til ýmissa þátta sem 
geta verið mjög mismunandi svo sem dyslexíu, dyskalkulíu, athyglisbrest, með 

eða án ofvirkni, langtímaveikindi, félagslega erfiðleika og geðræna erfiðleika. Þá 
eru ekki taldir hér nemendur af erlendum uppruna enda falla þeir ekki sjálfgefið 
undir framangreinda skilgreiningu. Þann hóp þarf að skoða sérstaklega. 
 
Flokkunin þjónar fyrst og fremst þeim tilgangi að auðvelda framhaldsskólanum að 
aðlaga skipulag sitt þessum nemendahópi og um leið gæti hún nýst við skiptingu 
fjármagns til skólanna sem tekur mið af mismunandi þörfum nemenda. Eftir 
stendur sú staðreynd að mjög margir nemendur þurfa mikla einstaklingsþjónustu 
og því meiri sem nær dregur jaðarhópi 2.  
 
Mikilvægt er að hafa í huga að sá nemendahópur sem hér um ræðir á það sam-
eiginlegt að hafa farið halloka í námi. Því er brýnt að stuðla að því að þeir 
(endur)heimti sjálfsvirðingu og sjái tilgang með frekara námi. Því þurfa úrræði 
m.a. að miðast við það að nemanda takist að ljúka skilgreindu námi í stað þess að 
fá enn frekari skilaboð frá skólakerfinu um slaka frammistöðu. 
 

Fjárhagslegur rammi 
 
Í reiknilíkani framhaldsskólanna er nemandi á almennri braut ígildi 1.87 nemanda 
á öðrum brautum framhaldsskólans. 65% nemenda sem skráðir eru á almenna 
braut þurfa að mæta til prófs til að skólarnir fái greitt fyrir þá. Miðað er við 15 
nemenda hóp á almennri braut en til viðmiðunar eru 25 nemendur í hópi í 
bóknámsáföngum og 12 nemendur í verklegum áföngum.   
 
Skoða þarf á ný fjárhagsgrundvöll almennrar námsbrautar með tilliti til þeirrar 
flokkunar sem hópurinn leggur til. Gera þarf ráð fyrir að jaðarhópur 2 þurfi 
sambærilegt fjármagn og starfsbrautir framhaldsskólanna. Einnig þarf að hafa í 
huga auknar áherslur á einstaklingsþjónustu. 
 

Þróun síðustu ára  
 
Yfirskrift nýrra framhaldsskólalaga, framhaldsskóli fyrir alla, breytti að mörgu 
leyti landslagi framhaldsskólanna, einkum fjölbrautaskólanna. Inn í skólana 
streymdu hópar sem lítt höfðu leitað þangað fyrr. Þangað komu nemendur sem 
voru illa undir það búnir að takast á við hefðbundið framhaldsskólanám.  
 
Nemendur sem koma á almenna braut eru flestir úr þeim hópi sem nær ekki 
tilskildum árangri í samræmdum bóklegum greinum, einni eða fleiri, og er fyrst 
og fremst tekið mið af því þegar flokkunin fer fram. Kemur þar til hugsanagangur 
fyrri tíma, framhaldsskólanám er fyrst og fremst bóklegt. Það er ekki hægt að skrá 
nemanda til náms á braut sem leiðir til skilgreinds lokamarks hafi hann ekki náð 
ákveðnum árangri á samræmdum bóklegum prófum, sbr. reglugerð um innritun í 
framhaldsskóla.  
 
Framhaldsskólarnir byggja að mestu leyti á hefðum gömlu menntaskólanna þar 
sem áhersla var eingöngu á bóknámið. Unglingar, sem bóknám höfðaði ekki til 

eða sem réðu illa við það, lögðu ekki leið sína þangað. Litið var á framhaldsskóla-
nám sem undirbúning fyrir háskólanám. Þegar fjölbrautaskólarnir tóku til starfa 
erfðu þeir hugmyndafræði gömlu menntaskólanna að mörgu leyti. Grunnáfangar í 
kjarnagreinum voru þó sameiginlegir bók- og verknámi en eftir það skildu leiðir. 
Enn var hugsunin sú að bóknámsnemar stefndu á háskólanám og þar sem 
atvinnulífið var farið að kalla á fjölbreyttara háskólanám, jókst fjölbreytni 
bóknámsins. Talið var gott að grunnurinn væri fjölbreyttur og að það auðveldaði 
nemendum valið í háskóla. 
 
Hefðbundnu iðnnámi hefur einnig verið ágætlega sinnt innan vébanda fjölbrauta-
skólanna. Hugmyndafræðin um að nemendur sæktu valáfanga á gjörólíkt svið,  
þ.e. að bóknámsnemar tækju verklega áfanga á verknámsbrautunum og iðnnemar 
sæktu í bóknámsáfanga, hefur lítt komið til framkvæmda. Sjaldgæft er að 
nemendur útskrifist bæði af bóknáms- og iðnbraut samtímis. Með tilkomu 
viðbótarnáms til stúdentsprófs hefur þó orðið töluverð breyting á. 
 
Þegar lögin með yfirskriftinni framhaldsskóli fyrir alla litu dagsins ljós 1996  
höfðu skólarnir litlar forsendur til að sinna þessum nýja hópi sem þá barði á dyr 
og misjafnt er hvaða leiðir skólarnir hafa valið. Einstaka skólar hafa valið sig frá 
þessum nemendum og í raun hafa þeir ekki allir aðgang að ákveðnum skólum.  
 
Það var ekki tilviljun að krafan um framhaldsskóla fyrir alla kom fram á níunda 
áratugnum. Fram undir 1980 var atvinnulíf mun fábreyttara en nú er og yfirleitt 
tiltölulega auðvelt að fá þokkalega vinnu strax að loknu skyldunámi. En störfum 
sem ekki kröfðust sérstakrar menntunar fækkaði og krafan um að skólarnir sæju 
um æ stærri hóp óx. Breytingarnar í atvinnulífinu voru miklar og örar og sífellt 
erfiðara varð fyrir þá sem eingöngu höfðu skyldunám að baki að leita fyrir sér á 
vinnumarkaði. Það er skólanna að styrkja þessa nemendur og auðvelda þeim að 
takast á við þær kröfur sem atvinnulífið gerir. 
 
Í kjölfar útgáfu aðalnámskrár fyrir framhaldsskóla 1999 fóru margir framhalds-
skólar af stað með almenna námsbraut. Áður höfðu svokallaðar fornámsdeildir 
verið starfræktar í ýmsum framhaldsskólum. Þær deildir bjuggu nemendur undir 
að geta hafið nám á hefðbundnum brautum skólanna. Fornám sóttu þeir nemendur 
sem ekki höfðu náð lágmarkseinkunnum í samræmdum greinum: íslensku, stærð-
fræði, ensku og dönsku. Einnig þeir nemendur sem áttu við lestrarörðugleika að 
stríða eða aðrar hamlanir.  
 
Almenn námsbraut var ekki skilgreind í aðalnámskrá fyrir framhaldsskóla árið 
1999. Rétt þótti að gefa skólunum frjálsar hendur við skipulagningu hennar svo 
betur mætti aðlaga hana einstökum skólum og þörfum á hverjum stað.  
 
Menntamálaráðuneytið stóð fyrir könnun um almenna námsbraut haustið 2001. 
Könnunin var lögð fyrir 27 skólameistara framhaldsskóla og svör bárust frá þeim 
öllum. Könnun ráðuneytisins leiddi í ljós að haustið 2001 bauð 21 framhaldsskóli 
upp á almenna námsbraut, einn til viðbótar rak vísi að almennri braut og fimm 
skólar höfðu ekki stofnað slíka braut. Þeir sem sóttu um nám á almennum brautum 
voru einkum nemendur sem þurftu aukinn undirbúning til að geta haldið áfram á 

öðrum námsbrautum skólanna. Sumir skólarnir buðu upp á tveggja ára almenna 
braut en aðrir eins vetrar. Námsbrautinni var yfirleitt skipt í tvennt. Í öðrum 
hópnum voru þeir sem ekki höfðu náð einkunninni 5 á samræmdu prófi eða voru 
undir 5 í meðaleinkunn á samræmdu prófi og skólaeinkunn í íslensku, stærðfræði, 
ensku og dönsku. Í hinum hópnum voru þeir sem ekki höfðu næga undirstöðu í 
einni eða tveimur þessara greina.  
 
Þegar spurt var um inntak náms á almennri braut kom í ljós að megináhersla var 
lögð á að bæta við kunnáttu í grunngreinunum íslensku, stærðfræði, ensku og 
dönsku. Víða var bætt við lestrarþjálfun, náms- og starfsfræðslu, lífsleikni og 
námstækni. Lítið var um valgreinar þar sem mestur tími fór í grunngreinar og list- 
og verkgreina var sjaldan getið. Yfirleitt var sérstakur umsjónarmaður með 
almennri braut og kom fram í könnuninni að öflug umsjón hefði dregið úr 
brottfalli og jafnvel skipt sköpum um að nemendur gæfust ekki upp. Nemendur á 
almennum námsbrautum fengu meiri náms- og starfsráðgjöf en nemendur annarra 
brauta og oft var náms- og starfsráðgjafi með fasta tíma á töflu fyrir þennan hóp.  
 
Náms- og starfsráðgjafi sá um þætti eins og námstækni og sjálfsstyrkingu og var í 
mörgum skólum umsjónarmaður almennrar námsbrautar. Nokkrir skólar sögðu frá 
foreldrasamstarfi og í sumum skólum var gerður samningur milli skóla, nemenda 
og heimilis þar sem nemandi skuldbatt sig til að mæta í allar kennslustundir og 
foreldrar hétu að styðja við bakið á honum. Þegar skólameistarar voru beðnir að 
meta kosti og galla almennrar brautar voru helstu niðurstöður þessar: 
 
Jákvæðir þættir: Aukin fjölbreytni í námi, nemendur fengu viðfangsefni við 
hæfi, færri nemendur hættu námi og nemendur fengu tækifæri til að bæta við sig í 
undirstöðugreinum. Enn fremur kom fram að kennsla væri einstaklingsmiðaðri, 
nemendur öðluðust aukið sjálfstraust, þeir litu námið jákvæðari augum og brautin 
styrkti þá sem áttu við námsörðugleika að etja. Þá kom fram að foreldrar voru 
ánægðir með brautina.  
 
Neikvæðir þættir: Nemendur erfiðir, kennarar óvanir að sinna nemendahópi sem 
þessum, mikill tími fór í eftirlit og umsjón, nemendur oft með erfiðan bakgrunn, 
bæði félagslega og námslega og því erfitt að skapa jákvætt viðhorf til náms. 
Nemendum hætti til að flosna upp og þeir einangruðust. Fram kom að kennsla á 
almennri braut væri erfið og hentaði ekki öllum kennurum.  
 
Í þessari könnun kom ekki fram hve margir nemendur stunduðu nám á almennum 
námsbrautum en þess var getið að nemendur væru oftast 15–16 í hópi eða færri. 
Þá er þeirri spurningu ósvarað hve stór hluti nemenda hélt áfram námi og einnig 
hvernig þeim sem ekki héldu áfram námi nýttist námið á almennri námsbraut.  
 
Haustið 2006 sendi starfshópur sá sem hér setur fram tillögur spurningar varðandi 
málefni almennra brauta til framhaldsskóla. Svör bárust frá 25 skólum. Þegar þau 
svör eru borin saman við niðurstöður sem fram komu í skýrslunni frá 2001 má sjá 
að starfið á almennum brautum hefur verið í örri þróun undanfarin ár. Sá fyrirvari 
skal hafður á varðandi samanburð þessara kannana að spurningar sem sendar voru 

til skólanna voru ekki nákvæmlega þær sömu og sendar voru til skólameistaranna 
2001 og gæti það haft áhrif á niðurstöður.  
 
Svör við spurningunum frá í haust endurspegla ólíka útfærslu skólanna á almennri 
námsbraut. Fram kemur að flest vandamálin, þegar kemur að því að ná árangri 
með kennslu og starfi brautarinnar, er að finna hjá nemendum á almennri 
námsbraut I (AN-I), þ.e. námsbraut fyrir nemendur sem voru undir 5 í tveimur eða 
fleiri greinum á samræmdum prófum. Einnig kemur fram hjá nokkrum skólum að 
þeir nemendur sem þeir flokka á AN-II (nemendur sem uppfylla ekki skilyrði til 
að komast inn á aðrar námsbrautir skólans en voru ekki undir 5 nema í einni grein 
á samræmdum prófum og nemendur sem eru óákveðnir í námsvali) þurfa margir 
hverjir aukið eftirlit með skólasókn, en eru annars meðhöndlaðir eins og 
nemendur á öðrum brautum. 
 
Mörg svörin koma inn á að þótt það sé oft á brattann að sækja, þá hafi árangurinn 
á undanförnum árum sýnt fram á að það sé engan veginn óvinnandi verk að 
starfrækja með góðum árangri þessar brautir og mikilvægt sé að skólarnir fái 
aðstöðu til að sinna þessu starfi áfram til að efla svo sjálfsmynd þessara 
einstaklinga að þeir í framtíðinni verði virkir og gegnir þjóðfélagsþegnar. Þeir 
skólar sem hafa nýlega farið af stað með almenna námsbraut telja mjög jákvætt að 
hafa fengið leyfi ráðuneytisins til að fara af stað með brautina þar sem mikilvægt 
er að hver og einn geti valið nám sem hæfir áhugasviði og getu.   
 
Einnig kemur fram að það hefur verið talsvert áraskipt hvernig hefur gengið. 
Stundum hefur allt leikið í lyndi, samskipti starfsfólks skólans við hópinn hafa 
verið með ágætum, andinn jákvæður og þau viss um að nú hafi þau fundið hina 
einu sönnu formúlu. En að ári hafa þau, sami hópur með sömu hugsjónir, staðið 
býsna ráðþrota gagnvart skertri sjálfsmynd nýrra vina sinna á almennu brautinni, 
sem iðulega lýsir sér í hroka og stærilæti, slæmri skólasókn og nánast algerri 
uppgjöf. 
 
Sjá nánar um svörin sem bárust frá framhaldsskólunum í fylgiskjölum 2 og 3.  
 

Yfirlit yfir námsframboð 
 
Samkvæmt bæklingnum Nám að loknum grunnskóla (Menntamálaráðuneytið 
2006) eru almennar námsbrautir nú starfræktar við 23 af 33 framhaldsskólum á 
landinu. Af þeim 25 framhaldsskólum sem svöruðu spurningum starfshópsins 
bjóða 19 upp á nám á almennum námsbrautum. Tólf þeirra skóla sem svöruðu eru 
á landsbyggðinni og sjö á höfuðborgarsvæðinu. Skipulag og uppbygging námsins 
er með fjölbreyttum hætti og ljóst er af svörunum að mikið þróunarstarf hefur átt 
sér stað undanfarin ár. Margir skólanna skipta nemendum almennra brauta í tvo 
hópa þar sem í öðrum hópnum eru nemendur sem hafa ekki náð tilskilinni 
lágmarkseinkunn í einni eða fleiri námsgreinum á samræmdum prófum og í 
hinum nemendur sem eiga við verulega námserfiðleika og/eða aðra örðugleika að 
stríða. Svör skólanna snúast einkum um síðarnefnda hópinn. Dæmi er um að skóli 
skipti almennri námsbraut í fimm mismunandi námsleiðir þar sem innihald og 

áherslur eru ólíkar milli hópa. Nemendum er þar skipt í hópa eftir námsárangri úr 
grunnskóla eða sérstöðu námsins.  
 
Nokkur dæmi um ytra skipulag: Fámennir hópar, meðhöndlaðir eins og náms-
hópar, þ.e. vinna saman og hjálpast að og bera ábyrgð á vinnu hvers annars. 
Kennslustjóri/umsjónarmaður sér um brautina og heldur utan um samskipti við 
nemendur, heimili og aðra kennara. Einn skólinn nefnir öflugt greiningar- og 
stuðningskerfi með dyslexíunemendum og öðrum nemendum sem hefur gengið 
illa í bóknámi. Þar fá allir nemendur sérstaka þjónustu sem er sniðin að þörfum 
hvers og eins. Stoðkennarar hafa sérstaka tíma til að greina vanda hvers og eins, 
umsjónartíma þar sem nemendur geta leitað til þeirra og sérstaka stuðningstíma 
vegna heimanáms. Mismunandi er eftir skólum hvort nemendur á almennri braut 
eru í sérstökum námshópum eða með nemendum á öðrum námsbrautum (þá oft 
með aðstoð í kennslustundum eða utan þeirra) og eru skiptar skoðanir um hvor 
kosturinn sé vænlegri. Algengara virðist þó hvað varðar þann hóp sem á í 
verulegum námsörðugleikum að þeim nemendum sé kennt sem sérstökum hópi 
þar sem skipulega er haldið utan um starfið. Bent er á að það gefi góða raun að 
sem flestir kennarar skólans komi að kennslu á brautinni.  
 
Starfshópurinn velur að sýna útfærslu tveggja framhaldsskóla á almennum 
brautum, Verkmenntaskólans á Akureyri og Menntaskólans á Egilsstöðum. Þau 
dæmi er að finna í viðauka skýrslunnar. Einnig er þar að finna lýsingu á tveimur 
þróunarverkefnum sem fóru af stað haustið 2006 í Fjölbrautaskólanum í Garðabæ 
og Menntaskólanum í Kópavogi. Þau verkefni eru styrkt af menntamála-
ráðuneytinu sem og verkefnið á Egilsstöðum og með þeim er sérstaklega verið að 
reyna að koma til móts við þarfir þeirra nemenda sem telja má til jaðarhóps II, þ.e. 
nemendur sem þurfa á miklum stuðningi að halda af margvíslegum ástæðum en 
falla ekki undir fötlunarskilgreiningu skv. lögum um málefni fatlaðra.  
 

Jákvæðir þættir 
 
Í ofangreindri könnun sem lögð var fyrir stjórnendur framhaldsskóla haustið 2006 
kom m.a. eftirfarandi fram um það sem hefur reynst vel og byggja þarf á til að 
árangur náist (sjá nánar í fylgiskjali 2): 

• Umgjörð, innihald námsins og lengd þess þurfa að vera fastmótuð og 
skipulagning í samráði við nemendur og foreldra þeirra.  

• Samsetning námsins þarf að vera blanda af bóklegu og list- og verktengdu 
námi þar sem gengið er út frá þörfum nemandans og áhugasviði hans. 
Þetta kallar á að kennsla og nám á brautinni verður að vera sveigjanlegra 
og einstaklingsmiðaðra heldur en á öðrum brautum.  

• Kröfur og efnistök á almennri braut þurfa að vera mismunandi eftir 
einstaklingum eftir því sem við verður komið og mikilvægt er að kennarar 
í einstökum áföngum vinni vel með kennurum í stuðningstímum. 

• Umsjónarkennari heldur utan um hópinn og heldur reglulega fundi með 
öðrum kennurum brautarinnar þar sem aðgerðir og skipulag er samhæft.  

• Reglulegir fundir með nemendum og foreldrum á báðum önnum þar sem 
nemendur setja sér markmið sem þeir vinna síðan að. 

• Hæfilegur agi og gagnkvæmt traust er haft að leiðarljósi.  
• Margir nemendur þurfa stuðning við heimanám og nemendur sem búa við 

sértæka námsörðugleika, s.s. dyslexíu þurfa á öflugu, einstaklingsmiðuðu 
stuðningskerfi að halda.  

• Vel skipulögð náms- og starfsráðgjöf fyrir fyrsta árs nema skilar sér einnig 
vel til nemenda á almennri braut og foreldra þeirra.  

Neikvæðir þættir 
 
Í könnuninni kom m.a. fram að eftirfarandi þættir eða skortur á þeim hafa stuðlað 
að því að erfiðara hefur reynst að ná fram settum markmiðum (sjá nánar í 
fylgiskjali 3):  
 

• Vantar fleiri úrræði fyrir breiðan hóp nemenda og meiri ráðgjöf til 
kennara.  

• Bagalegt er að sérkennsla á framhaldsskólastigi er af skornum skammti. 
Auk þess miðast það sérkennslunám sem býðst aðallega við grunnskóla-
stigið.  

• Skortur er á sérstöku námi fyrir framhaldsskólakennara sem vilja sérhæfa 
sig í menntun, t.d. nemenda með sérþarfir og/eða þeirra sem ekki geta gert 
upp hug sinn.  

• Margir þessara nemenda þurfa meiri stuðning og mjög líklegt er að 
einhvers konar persónuleg ráðgjöf og sjálfsstyrking sem stýrt væri af 
náms- og starfsráðgjöfum gæti komið mörgum þessara nemenda til góða 
og jafnvel haft áhrif á brottfall úr framhaldsskólum. Til þess að koma 
svona aðgerðum í framkvæmd þarf meiri fjárframlög til skólanna. 

• Þörf er á ókeypis sálfræðiþjónustu innan framhaldsskólanna því margir 
þessara nemenda eiga við erfið, sálræn vandamál að stríða og eiga jafnvel 
að baki langa dvöl á sjúkrastofnun af þeim sökum. 

• Fámennir skólar hafa þurft að greiða með þessari þjónustu en ekki fengið 
einingar til að standa undir kostnaði. Er það afar slæmt þar sem forvarnir 
af þessu tagi ættu ekki að lúta sömu reglum og annað nám þar sem 
sjálfbjarga nemendur fylla að mestu hópinn. Stefna þess fagráðuneytis sem 
um málefnið sér þarf að vera skýr og fjármagn tryggt, óháð stærð skóla, 
sem auðveldar skólum að sinna þessum hópi. Ekki er greitt fyrir 
greiningar- og umsjónarvinnuna fyrir nemendur almennrar brautar. Það 
þarf að finna leið til að greiða fyrir þessa þjónustu í reiknilíkani. 

• Verið er að fást við hóp fólks hverju sinni. Mikilvægt er að kveða niður þá 
uppgjöf sem óhjákvæmilega er komin í flesta í hópnum og getur gert erfitt 
fyrir með að fá nemendur til að sinna námi sínu sem skyldi.  

• Það sem háir skólum mest er að geta ekki boðið upp á meira verklegt nám 
fyrir þennan hóp. 

• Gera þarf formlegum námslokum á almennri braut hærra undir höfði en 
verið hefur. Það er hvetjandi fyrir nemendur og gefur náminu vægi sem 
mun skila sér út í umhverfið og gera námið að ásættanlegri leið út úr 
skólunum. 

• Námsúrræðin og leiðirnar þyrftu að vera fleiri. Ekki ættu allir að þurfa að 
læra sömu stærðfræðina, sama hvort þeir ætla að verða verkfræðingar eða 
hárgreiðslumeistarar. Mikilvægt er að reyna að sníða námsþættina að 
áhugasviði nemenda og að tengja viðfangsefnin daglegu lífi þeirra. 

• Umræða og rannsóknir á kennsluaðferðum og námsmati hafa ekki verið 
áberandi á framhaldsskólastigi en til að vinnan á almennu brautunum verði 
markvissari og skili betri árangri þurfa kennarar að vera tilbúnir að reyna 
nýja hluti í þeim efnum. Því er sí- og endurmenntun á sviði kennslufræða 
nauðsynleg. 

 

Leiðir til úrbóta 
 
Nemendahópurinn sem hér er til umfjöllunar þarf að mati nefndarinnar meiri 
einstaklingsþjónustu en hingað til hefur verið veitt, bæði í grunnskóla og 
framhaldsskóla. Starfshópurinn er sammála um að nemendum sé ekki haldið 
lengur í grunnskóla en til þess árs sem þeir verða 16 ára, hvað sem líður 
námsstöðu þeirra, enda væri slíkt brot á lögum. Þar af leiðandi er ekki hægt að 
fela grunnskólastiginu að tryggja einhvers konar lágmarkskunnáttu/-færni við lok 
grunnskólans umfram það sem nú þegar er gert með almennum inntökuskilyrðum 
framhaldsskólans. Rannsóknir hafa einnig sýnt að seinkun nemanda með því að 
láta hann vera í bekk með sér yngri nemendum hefur sjaldnast orðið til bóta. Þá  
gerir starfshópurinn ráð fyrir að stefnt sé að því að framhaldsskólinn taki við 
öllum nemendum sem ljúka grunnskóla.   
 
Framhaldsskólinn hefur á undanförnum árum fengið vaxandi hlutverk gagnvart 
nemendum á mismunandi getustigi. Það sést best á þeirri staðreynd að um 95% 
árgangs sem lýkur grunnskóla sækir um og fær skólavist í framhaldsskólum 
landsins. Það er fyllilega í samræmi við lög um framhaldsskóla þar sem yfir-
skriftin er framhaldsskóli fyrir alla. Þessi þróun hefur verið ör og má nefna að árin 
1999–2001 hófu 89–90% 16 ára ungmenna nám í framhaldsskólum að hausti og 
er það sama hlutfall og næstu ár þar á undan. Hlutfallið hefur farið vaxandi ár frá 
ári, árið 2003 var það 92% og 2004 hófu 93% 16 ára ungmenna nám í framhalds-
skólum.  
 
Framhaldsskólastigið stendur því frammi fyrir nýjum verkefnum og eins og sást í 
kaflanum hér á undan hefur margt verið vel gert í þjónustu við þennan „nýja“ 
nemendahóp. Ýmislegt má þó betur fara og telur starfshópurinn að megin-
markmið almennrar námsbrautar sé að öllum ungmennum sem lokið hafa grunn-
skóla gefist kostur á að stunda heildstætt framhaldsnám þar sem tekið er mið af 
hæfileikum, getu og áhugasviði hvers og eins. 
 
Skóli er þjónustustofnun sem á hverjum tíma verður að miða þjónustu sína við 
þarfir þeirra sem hennar njóta, þ.e. nemendanna. Sveigjanleiki er að öllum 
líkindum það mikilvægasta til að tryggja einstaklingsmiðað nám og þjónustu við 
hæfi hvers og eins. 

Vandi nemenda á almennri braut er ekki nýr heldur hafa þessir nemendur flestir 
glímt við ýmsa erfiðleika í grunnskóla og jafnvel leikskóla. Til að framhalds-
skólinn geti veitt þessum nemendum sem besta þjónustu þarf að vinna með þessa 
einstaklinga strax og í ljós kemur að um einhvern vanda er að ræða. Best væri ef 
skólakerfið myndi vinna að því að finna þessa nemendur með markvissri skimun 
og veita þeim síðan þá þjónustu sem þeir þurfa á að halda í samstarfi við aðrar 
stofnanir. Slíkt kerfi gæti fækkað þeim nemendum sem þurfa að sækja almennar 
brautir í framhaldsskóla og einnig skilað mörgum öðrum nemendum betur 
undirbúnum upp í framhaldsskóla þannig að nám á almennri braut myndi nýtast 
þeim enn betur en það gerir nú.  
 
Á grunnskólastigi hefur meiri reynsla fengist í kennslu og rannsóknum varðandi 
nemendur með námserfiðleika. Þrátt fyrir það telur starfshópurinn að ýmislegt 
megi betur fara og verður það rakið hér á eftir.   
 
 
Grunnskóli:  
 
Efla þarf samstarf heimila og skóla  
Samstarf hefur alltaf jákvæð áhrif á skólastarf en rannsóknir sýna að öflugt 
foreldrasamstarf eykur m.a. vellíðan og árangur nemenda (Lazar og Slostad, 1999;  
Epstein 1995; Jón Torfi Jónasson og Kristjana Stella Blöndal, 2002). Ný rannsókn 
Ingvars Sigurgeirssonar og Ingibjargar Kaldalóns (2006) sýndi m.a. að þeir skólar 
í Reykjavík þar sem minnst var um agavandamál höfðu öflugt foreldrasamstarf og 
þar ríkti jákvætt viðhorf til foreldra. Skólarnir þurfa að nýta sér það afl sem býr í 
foreldrasamstarfi og bera ábyrgð á samstarfinu, setja fram markmið og kynna fyrir 
foreldrum til hvers þeir ætlast af þeim í þessu samstarfi og hvað felst í því að vera 
skólaforeldri. Eins þarf að skýra í lögum hverjar eru skyldur foreldra gagnvart 
skólanum.  
 
Endurmenntun kennara 
Vegna breyttra þjóðfélagsaðstæðna og fjölbreyttari nemendahóps þarf að efla 
fagmenntun kennara og styrkja þá í starfi með markvissri endurmenntun. Þessar 
áherslur þurfa einnig að endurspeglast í nýju kennaranámi. 
 
Náms- og starfsráðgjöf 
Í allri umræðu hér á landi um mikið brottfall er ástæða til að gefa gaum að 
aðferðum í náms- og starfsráðgjöf sem beinast að því að vísa veginn um flókið 
upplýsingaumhverfi öllum þeim sem eru núverandi eða væntanlegir þátttakendur í 
skólakerfi og/eða atvinnulífi. Námsval nemenda er á ábyrgð þeirra sjálfra og 
foreldra þeirra. Til að auðvelda þeim upplýsta ákvarðanatöku gegnir náms- og 
starfsráðgjafinn mjög mikilvægu hlutverki. Í ljósi þess er nauðsynlegt að efla 
náms- og starfsráðgjöf í grunnskólum og huga fyrr að því hvert nemendur stefna 
með markvissri fræðslu allan grunnskólann. Foreldrar nemenda sem líklegt er að 
þurfi að sækja almenna braut þurfa að fá sérstaka kynningu á markmiðum 
almennra brauta, námslengd og hvaða möguleikar eru síðan í stöðunni. 

Aukið val og sveigjanleiki 
Nemendur eiga að fá aukið frelsi til að velja eigin áherslur í námi, strax í 
grunnskóla, út frá áhuga og hæfni. Á unglingastigi þarf að auka val og sveigjan-
leika kerfisins enn frekar en nú er. Auðvelda þarf þeim nemendum sem ekki 
stefna á bóknámsbrautir að sækja annars konar nám alveg frá 7. bekk. Eins þarf að 
vera alveg ljóst til hvers slíkt val leiðir fyrir viðkomandi nemanda, þ.e. hverjir 
námslegir möguleikar hans verða að loknum grunnskóla.  
 
Samræmd próf 
Skoða þarf fyrirkomulag samræmdra prófa þar sem núverandi kerfi er of 
bóknámsmiðað og stýrir um of áherslum í kennslu á unglingastigi. Eins ættu 
samræmdu prófin ekki að vera aðgöngumiði inn í valda framhaldsskóla. Ef 
framhaldsskólinn á að vera fyrir alla eins og stendur í lögum því er þá hindrun á 
þeirri leið? 
 
Samstarf skólastiga 
Brýnt er að auka samstarf milli grunnskóla og framhaldsskóla. Samstarfið nú er að 
mestu leyti tengt nemendum sem eru að taka framhaldsskólaáfanga í grunn-
skólum.  
 
Námskynning 
Nemendur í 10. bekkjum grunnskóla fá kynningu á námi í framhaldsskólum oft 
með skólaheimsóknum. Náms- og starfsráðgjafar skólanna sjá yfirleitt um að 
skipuleggja kynningarnar. Menntamálaráðuneytið gefur árlega út bæklinginn Nám 
að loknum grunnskóla, sem er afhentur öllum sem eru að ljúka grunnskóla. Lagt 
er til að fjölmiðlar verði einnig nýttir til kynningar, t.d. að ríkissjónvarpið og 
menntamálaráðuneytið standi saman að gerð kynningarefnis. Námskynningar 
þurfa einnig að vera í boði fyrir yngri nemendur. Í þéttbýli mætti hugsa sér eins 
konar „skólatorg“ þar sem allir framhaldsskólar á viðkomandi svæði kynna 
starfsemi sína.  
 
Innritun í framhaldsskóla 
Eins og segir í reglugerð um innritun nemenda í framhaldsskóla nr. 98/2000 þá 
eiga allir þeir sem lokið hafa námi í grunnskóla eða öðru jafngildu námi kost á að 
hefja nám í framhaldsskóla. Lagt er til að þessi grein verði gerð virk og ráðuneytið 
stuðli að því að nemendum gefist kostur á að sækja nám í þeim skóla sem hugur 
þeirra stefnir til.  
 
Upplýsingar um nemendur 
Starfshópurinn vill vekja athygli á því að nauðsynlegt er að setja reglur um það 
hvernig fyrirliggjandi upplýsingar úr grunnskólanum um greiningar s.s. sálfræði-,  
ADHD- og lestrargreiningar berast til framhaldsskóla. Lög um persónuvernd 
koma í veg fyrir að grunnskólinn komi slíkum upplýsingum til framhaldsskóla. 
 
Nemendur sem ekki innritast í framhaldsskóla 
Haustið 2006 skiluðu 215 nemendur eða 4% útskriftarárgangs úr grunnskóla sér 
ekki inn í framhaldsskóla. Tryggja þarf utanumhald með þessum hópi nemenda. 
Honum þarf að standa til boða ókeypis ráðgjöf og stuðningur. Festa þarf í lög að 

fræðslu-/skólaskrifstofur sveitarfélaganna fylgi sínum nemendum eftir og veiti 
þeim þjónustu. Ævinlega verður að vera ljóst að einhver hópur nemenda mun alls 
ekki stunda nám og sennilega ekki heldur vinnu. Ekki er um fjölmennan hóp að 
ræða og það er styrkur fyrir samfélagið að þekkja til hópsins, kortleggja þarfir 
hans og styðja við þessa einstaklinga eins og kostur er. 
 
Framhaldsskóli:  
 
Um það bil 5% nemenda sækja ekki í framhaldsskólann en hafa til þess rétt. 
Skoða þarf þann hóp og greina hvort hann skili sér inn í skólann með breyttum 
áherslum og meira námsframboði. Bjóða þarf upp á nám sem styður nemendur í 
daglegum athöfnum og leiðir til meiri hæfni nemenda til að finna sér starf við 
hæfi. Tengja þarf vinnustaði og skóla með sama hætti og gert er á 
starfsbrautum/sérdeildum framhaldsskóla og skapa sveigjanlegt samstarf milli 
skólans, nemandans, foreldra og vinnustaðar. 
 
Annar álíka stór hópur hefur nám á almennum námsbrautum en hættir námi 
fljótlega. Sá hópur fellur líklega að stórum hluta undir skilgreininguna jaðarhópur 
2 (sjá greining á nemendahópi bls. 8). Gagnvart þessum hópi þarf að koma til 
sérúrræði sem miðist við aðferðir sem hafa reynst vel í starfi starfsbrauta/sérdeilda 
í mörgum framhaldsskólum.   
 
Tryggja þarf að nemendur almennra námsbrauta, sem undanfarin ár hafa fengið 
allgóð úrræði í eitt til tvö ár, fái lokið framhaldsskóla með öðrum útgöngu-
möguleikum en nú bjóðast, þ.e. lokaprófi eða sveinsprófi. Svonefndar styttri 
starfsbrautir hafa verið reyndar í allmörgum framhaldsskólum og gengið 
misjafnlega. Greinilegt er að því meiri tengsl sem eru við atvinnulífið, þeim mun 
betur gengur að reka þessar námsbrautir. Því þarf að efla stórlega samband 
starfsnámsskóla og fyrirtækja/stofnana á þeim sviðum sem skólinn starfar. Huga 
þarf að samræmingu fyrrnefndra námsbrauta og má hugsa sér framhaldsskólapróf 
með 50–70 einingum sem væri að hluta starfsmiðað og sett upp í samráði við 
starfsgreinaráð og einstök fyrirtæki/stofnanir. Námsframboð á framhaldsskólastigi 
þarf að verða enn fjölbreyttara með aukinni áherslu á ýmiss konar listnám. 
 
Starfshópurinn telur einnig að fleiri skólar eigi að bjóða fram nám við hæfi 
fyrrgreinds nemendahóps og telur að líta beri á fjölbreyttan nemendahóp sem 
verðmæti sem skili sér í þroskandi skólaumhverfi og jákvæðri skólamenningu.  
 
Almenn braut 
Markmið með almennri braut: 
Meginmarkmið almennrar brautar er að öllum ungmennum sem lokið hafa 
grunnskóla gefist kostur á að stunda heildstætt framhaldsnám þar sem tekið er mið 
af hæfileikum, getu og áhugasviði hvers og eins. 
 
Skóli og atvinnulíf 
Lagt er til að byggt verði upp alveg nýtt nám sem miðar að því að mennta hvern 
og einn og tekið tillit til þjóðernis, menningar, námsgetu, fötlunar og annarra 
hamlandi þátta. Þessum hópi verði sinnt með stóraukinni náms- og starfsráðgjöf 

og viðurkennt að þátttaka í atvinnulífi geti verði/eigi að vera hluti af menntun. Vel 
má hugsa sér launaða vinnu styrkta af opinberu fé enda sparast kennslukostnaður 
að sama skapi. Hefð er fyrir fjögurra ára framhaldsnámi að loknum grunnskóla og 
má taka mið af þeim ramma þó með miklum sveigjanleika einkum ef vel hefur 
tekist til með tengingu við atvinnulífið/vinnuveitanda/starfsnám. (Hér er ekki 
verið að tala um lögbundið iðnnám).  
 
Á fyrsta ári í þessu nýja námi væri lögð mikil áhersla á lífsleikni og þátttöku í 
samfélaginu, hópavinnu og kynningar en fyrst og fremst á handleiðslu, ráðgjöf og 
sveigjanleika. Náms- og starfsráðgjafar eða annað sérmenntað starfsfólk hefðu 
umsjón með þessum hópi. Mjög fljótlega (á fyrstu önn) kemur í ljós hvert áhuginn 
beinist og yrði framhaldið skipulagt með það að leiðarljósi. Nemandi getur verið í 
einhverjum námsgreinum í „almenna skólanum“ en öðrum á almennu brautinni. 
Síðan væru aðrir í sérsniðnu námi sem ekki miðaði að því að fara á aðrar brautir 
en væri tengt áhuga, getu og þátttöku í atvinnulífinu þar sem markmiðið væri að 
viðkomandi gæti fengið vinnu líkt og markmið starfsbrautanna er í dag. 
 
Samstarf heimila og skóla 
Fjölmargar rannsóknir hafa sýnt fram á að samstarf heimila og skóla skilar sér í 
jákvæðum áhrifum á skólastarfið og þetta á við um öll skólastig. Þessar 
rannsóknir sýna að þátttaka foreldra í skólastarfi skilar sér meðal annars í bættum 
námsárangri, og minna brottfalli. (Lazar og Slostad, 1999;  Epstein 1995; Jón 
Torfi Jónasson og Kristjana Stella Blöndal, 2002 og Helga Sigurjónsdóttir, 1989). 
Auka þarf samvinnu við forráðamenn nemenda í framhaldsskólum. Samskiptin 
þurfa að vera að frumkvæði og á ábyrgð skólanna. Tryggja þarf að útfærsla laga 
um hækkun sjálfræðisaldurs sé fullnægjandi gagnvart yngri framhaldsskóla-
nemendum. 
 
Foreldrafélög í framhaldsskólum 
Formlegt foreldrafélag er ein leið til að efla samstarf, formgera það og festa það í 
sessi. Með þeim skapast formleg aðkoma foreldra að skólanum og skólinn fær 
jafnframt formlegan aðgang að foreldrahópnum. Hlutverk þeirra þarf hins vegar 
að taka mið að þörfum framhaldsskólanna. Foreldrafélög í framhaldsskólum þurfa 
að fá tryggari sess en nú er, þ.e. lagalega stöðu líkt og foreldraráð grunnskóla 
hafa. Það tryggir einnig að stofnað verði til þeirra við alla framhaldsskóla. Stofnun 
þeirra þarf að vera á ábyrgð skólameistara og það þarf að vera á ábyrgð skólans að 
viðhalda samstarfinu.   
 
Náms- og starfsráðgjöf 
Aukin náms- og starfsráðgjöf gefur tækifæri til að vinna markvisst fyrirbyggjandi 
starf auk þess að leiðbeina, upplýsa og fræða. Vel ígrundað náms- og starfsval er 
ein besta forvörnin gegn brottfalli úr námi. Öflug náms- og starfsfræðsla getur 
ráðið miklu um að nemendur í íslensku skólakerfi geri raunhæfar og vel upplýstar 
áætlanir um náms- og starfsval. Það er því brýnt að móta heildstæða stefnu í 
náms- og starfsráðgjöf fyrir grunn- og framhaldsskóla.  

Lokaorð  
 
Ljóst er að hópurinn sem samkvæmt skilgreiningu aðalnámskrár tilheyrir 
almennri námsbraut er um þriðjungur hvers árgangs ef  litið er til niðurstaðna 
samræmdra prófa úr 10. bekk vorið 2006. Það er því hagsmunamál margra 
ungmenna og foreldra að vandað sé til verka þegar reynt er að koma til móts við 
nemendahópinn.  

 

Flestir framhaldsskólar á landsbyggðinni hafa brugðist vel við þeim kröfum sem 
fjölbreyttur nemendahópur gerir. Hið sama má segja um marga skóla á 
Reykjavíkursvæðinu. Aftur á móti virðast unglingar í Reykjavík sem ljúka 
grunnskóla ekki hafa jafngóða möguleika á að fá nám við hæfi í framhaldsskólum 
og jafnaldrar þeirra á landsbyggðinni. Það hefur sýnt sig við rafræna og miðlæga 
innritun að of margir nemendur úr höfuðborginni verða að sæta því að fá höfnun 
frá öllum skólum sem þeir sækja um og enda á borði ráðuneytisins sem síðan 
finnur þeim skólavist, oft þvert ofan í óskir nemenda og foreldra. Starfshópurinn 
telur það forgangsmál að ráðuneytið finni lausn á þessum vanda og tryggi að 
nægilegt framboð á almennri námsbraut sé í höfuðborginni svo reykvískir 
unglingar sitji við sama borð og jafnaldrar þeirra utan borgarinnar. Leggja ber 
áherslu á að fjölbreyttur nemendahópur er samfélagslegt verðmæti í 
hverjum skóla og minnkar líkur á félagslegri mismunun og eflir um leið 
víðsýni og umburðarlyndi nemenda. 
 

Samvinna margra aðila er lykilatriði þegar fjallað er um þennan nemendahóp og 
koma þar að framhaldsskólinn, grunnskólinn, mennta- og félagsmálamálayfirvöld 
bæði ríkis og sveitarfélaga, foreldrar og fulltrúar atvinnulífsins. Um getur verið að 
ræða áhættuhóp unglinga sem samfélagið hefur skyldur við. Því þarf að tengja 
forvarnarstefnu sveitarfélaga við markmið skólastarfs og víkka útfærslu laga frá 
1998 um hækkun sjálfræðisaldurs á þann veg að unglingum innan 18 ára aldurs 
séu tryggðar raunhæfar leiðir til farsællar skólagöngu og/eða öruggrar atvinnu. 
Allnokkuð vantar á að útfærsla laga um sjálfræðisaldur sé fullnægjandi. Enn er 
það of algengt að litið sé svo á að nemendur séu á eigin vegum þegar 
framhaldsskólanám hefst. Til að breyta því þarf samstillt samfélagslegt átak og 
mætti m.a. ná markmiðinu með skólaskyldu til 18 ára aldurs. Hópurinn telur að 
þann kost beri að taka til alvarlegrar umræðu. Þá mætti einnig skoða sérstaklega 
aldurshópinn 14–18 ára með tilliti til hugsanlegra stærri kerfisbreytinga á 
skólakerfinu en það er ekki viðfangsefni þessarar nefndar.  

Viðauki 1: Verkmenntaskólinn á Akureyri 
 
Í VMA er rekin stór almenn námsbraut. Hér koma upplýsingar um það starf, um 
skipulag brautarinnar, vangaveltur um gengi nemenda og nokkurskonar skýrsla 
um afdrif nemenda eftir eitt námsár. Sumt af þessu var tekið sérstaklega saman 
fyrir þessa skýrslu en annað er komið úr vinnugögnum VMA. Emilía Baldurs-
dóttir kennslustjóri á almennri braut hefur haft forystu um starfið á almennu 
brautinni í VMA. Jóhannes Árnason hefur verið meðal umsjónarkennara á 
almennri braut í nokkur ár en gegnir nú starfi áfangastjóra í VMA. 
 
Nýnemar sem koma beint úr grunnskóla fá umsjónarkennara sem kennir þeim 
lífsleikni. Allir aðrir nemendur í skólanum eru í umsjón brautarstjóra eða 
kennslustjóra. 
 
Í VMA eru nýnemar oft flokkaðir í þrjá hópa: 
 
1. Þeir nemendur sem uppfylla skilyrði um að fá skráningu á námsbrautir 
samkvæmt námskrá framhaldsskóla. Þessir nemendur eru skráðir á ýmsar 
námsbrautir, aðrar en almenna braut. Þetta voru 100 nemendur haustið 2006. 
 
2. ABB – almenn braut bókleg/verkleg (vantar upp á í bóklegum greinum) 
72 nemendur haustið 2006. Hér er um að ræða jaðarhóp sem er mjög nálægt því 
að uppfylla skilyrði um inntöku á ýmsar námsbrautir. Nemendur eru ekki skráðir á 
aðrar brautir en taka áfanga sem eru sérstakir fyrir brautir sem þau sækja um. 
Nemendur eru í upprifjunaráföngum í kjarnagreinum, oftast STÆ193. Oft sett í 
heldur færri einingar en þeir nemendur sem uppfylla inntökuskilyrði. 
 
ABB nemendur halda áfram að vinna sig inn á brautina á vorönn. Nemendur eru 
skráðir á almenna braut allt fyrsta námsárið og eru í sömu LKN hópum hjá sama 
umsjónarkennara báðar annir. 
 
3. AB1 – almenn braut. Sérstök dagskrá að hluta til. 76 nemendur haustið 2006.  
 
Meirihluti AB1-nemenda er með mjög slakan árangur í bóklegum greinum í 
grunnskóla. Þeir glíma við leshamlanir, ofvirkni og ýmis önnur persónuleg mál. 
Einnig nemendur sem eru óákveðnir. Í VMA er reynt að taka pláss á AB1 frá fyrir 
þá nemendur sem eru ekki teknir inn á aðrar brautir. 
 
Verulegur hluti náms á AB1 á fyrstu önn felst í áfanga sem er kallaður náms- og 
starfskynning eða NSK196. Nemendum er skipt í sjö hópa og hver hópur er á 
ákveðnu verkstæði 5 x 4 kennslustundir (kst). Síðan færist hópurinn á annað 
verkstæði og vinnur þar í aðrar 20 kst. 
 
Sjö verkstæði: Trésmíði, rafdeild, myndlist, framreiðsla, eldhús, málmsmíði, 
vélstjórn. 

Iðnmeistarar kenna og leggja fyrir afmörkuð verkefni í hverjum hópi. 
Gefin er einkunn fyrir hvern þátt og lokaeinkunn. Að lokum er lokahóf og 
afhending viðurkenninga. 
 
Aðrir áfangar sem nemendur á AB1 eru í á haustönn:  
UTN191 – sérstakur áfangi um tölvunotkun. 
LKN192 – lífsleikni, hliðstæð við aðra hópa nýnema. 
ÍÞR – íþróttir með öðrum nýnemum. 
 
Bóklegir áfangar í kjarnagreinum, eftir námsstöðu hvers og eins, ýmist upprifjun  
1936  eða byrjunaráfangar, t.d. 1026. Oftast tveir slíkir áfangar, tvær greinar. 
 
Samtals á AB1 um það bil 15–16 einingar en bara 6 í bóklegum kjarnagreinum. 
Nemendur eru skráðir á almenna braut allt fyrsta námsárið og eru í sömu LKN- 
hópum hjá sama umsjónarkennara báðar annir. 
 
AB1 nemendur fara ýmsar leiðir á vorönn, sjá umfjöllun síðar. Á vorönn er boðið 
upp á VÞS196 sem er hliðstæður við VÞS106 en að einhverju leyti heldur minni 
kröfur. Það má segja að VÞS196 sé ennþá frekari undirbúningur fyrir nám á 
matvælabrautum. 
 
Hliðstætt er í öðrum verkgreinum og skilar einhverjum inn á verknámsbrautir.  
Oftast hafa verið slíkir áfangar í verklegu eftir AB1 í málmsmíði, rafmagni, á 
matvælabraut og í listnámi. 
 
Á öðru námsári er byrjað að bjóða ákveðnum nemendum tengsl við fyrirtæki sem 
áfanga í VMA. Á haustönn 2006 eru þrír í slíkum áfanga og kennari hefur umsjón 
með þeim og sér um tengsl við fyrirtækin. 
 
Áframhald eftir fyrsta námsárið er mjög mótað af möguleikum nemenda til að 
ljúka bóklegum áföngum. 
 
Vegna þess hversu árangur í bóklegum kjarnagreinum ræður miklu um það hvort 
nemendur fá að skrá sig á ákveðnar námsbrautir þá er rétt að skoða það hvað þeir 
nemendur gera sem ekki uppfylla kröfur um árangur í þessum greinum upp úr 
grunnskóla.  
 
193 og 293 áfangar eru upprifjunaráfangar í fjórum greinum, ÍSL, ENS, DAN og 
STÆ.  Bæði 193 og 293 áfangar.  
 
 
Á haustönn 2006 voru í VMA: 
43 nemendur  í 2 hópum í ÍSL1936,    
44 nemendur í 2 hópum í ENS1936,    
21 nemandi í 1 hópi í DAN1936   
99 nemendur í 5 hópum í STÆ193 og  
25 nemendur í 2 hópum í STÆ2936 en hér er um að ræða nemendur á öðru 
námsári. 

Eftir er að skoða það hvernig nemendur sem fara þarna í gegn komast áfram í 
grunnáföngum framhaldsskólans. Ýmislegt bendir þó til þess að t.d. þeir sem eru 
með einkunnir 1–3 í bóklegu í grunnskóla (samræmt próf og skólaeinkunn) muni 
eiga í mjög miklum erfiðleikum með að ná yfirleitt að ljúka grunnáföngum í 
framhaldsskóla (102 og 202 áföngum). 
 
Almenn braut í VMA 
 
Styrkleikar almennu brautanna í VMA eru helstir þessir: Ótrúlega fjölbreyttar 
námsleiðir og sveigjanlegar deildir að því leyti að koma til móts við ólíkar þarfir 
nemenda. Gott eftirlit með mætingum nemenda og samstarf við heimilin. Allir 
umsjónarkennarar með nemendur á fyrsta námsári hringja í forráðamenn 
umsjónarnemenda sinna að minnsta kosti einu sinni á haustönn og oftar ef þarf að 
ræða um ástundun viðkomandi nemanda. Hver nemandi fer í einkaviðtal við 
umsjónarkennara á báðum önnum. Á þennan hátt er reynt að mynda tengsl 
nemandans við skólann og um leið að gefa þau skilaboð að reynt sé að skoða 
hvern og einn nemanda á forsendum hans. 
 
Að lokum er rétt að benda á tækifæri sem býðst í VMA.Vegna þess að almenna 
brautin er stór og nemendaflóran er fjölbreytt þá eru næstum ótæmandi 
möguleikar á rannsóknum og gagnavinnu. 
 

Október, 2006, Jóhannes Árnason áfangstjóri í VMA 
 
Verkmenntaskólinn á Akureyri 
Almenn braut 
Breyting á nemendafjölda skólaárið 2005–2006 
 
Haustönn 2005 
   skráðir  hófu nám luku önn 
AB1      67     65     60 
ABB      73     72     70 
Samtals    140    137    130 
 
Vorönn 2006     
 
AB1      58     56     55 
ABB      74     73     70 
Samtals    132    129    125 
 
 
Svo er að skoða hversu mörg sækja um í VMA haustið 2006 af þeim sem voru á 
almennri braut veturinn 2006–2007. 
 
Af   AB1    52 
Af   ABB    63  (+ 1 á biðlista) 
Samtals   115  (116)    
 



 24

Upplýsingar til viðbótar og vangaveltur 
 
Á AB1 hættu tveir nemendur við að koma haustið 2005 þannig að 65 hófu nám. Á 
haustönninni var einn rekinn eftir ítrekaðar aðgerðir til að fá hann til að fylgja 
reglum, einn kom úr Vesturheimi og átti að fá fósturheimili hér en vildi engan 
ramma, hvorki utan um það eða skólavistina þannig að hvorugt gekk, einn kom 
austan af landi á heimavistina og leiddist mikið og hætti af þeim sökum og tveir 
gátu ekki sætt sig við eða fylgt reglum og hættu sjálfir af þeim sökum. Alls luku 
því 60 nemendur haustönninni.   
 
Af þessum 60 sóttu 58 um á vorönn, einn nemandi var fluttur í starfsdeild og 
einum nemanda hafnað um skólavist á vorönn vegna slakrar mætingar á haustönn. 
Tveir nemendur hættu við að koma þannig að 56 hófu nám eftir áramót. Á önninni 
hætti einn nemandi og fór að vinna en 55 luku önninni. Af þeim sóttu 52 um 
skólavist fyrir haustið 2006. Tveir nemendur ætla að taka sér hlé í skóla og fara að 
vinna en einn nemandi hefur ekki enn skilað inn umsókn þótt hann hafi haft það á 
orði. 
 
Af þeim 65 nemendum sem byrjuðu haustið 2005 á AB1virðast því 52 ætla að 
halda áfram haustið 2006. Síðan á eftir að koma í ljós hvort einhverjir af þeim sem 
hættu einhversstaðar í ferlinu á þessu skólaári sæki um að koma aftur. 
 
Á ABB sóttu 73 um skólavist haustið 2005 en 72 nemendur hófu námið. Á 
önninni hættu tveir af eigin hvötum þannig að 70 luku haustönn. Tveir af þeim 
sóttu ekki um á vorönn. Hins vegar sóttu fimm nýir nemendur inn á brautina og 
annar af þeim sem hætti á haustönninni, einn af þessum nýju hætti síðan við að 
koma þannig að eftir áramót byrjuðu 73 nemendur.  
 
Þrír nemendur hættu á vorönninni, fundu sig ekki í náminu eða leiddist á 
Akureyri, þannig að 70 luku við önnina – sama tala og á haustönninni þótt aðeins 
hefðu orðið skipti í hópnum. Af þessum 70 hafa 63 sótt um skólavist á haustönn, 
einn nemandi til viðbótar er á biðlista vegna slæmrar mætingar á vorönninni en 
sex nemendur sækja ekki um af ýmsum ástæðum (ætla að skipta um skóla eða fara 
að vinna). 
 
Af þeim 72 nemendum sem byrjuðu hjá okkur á ABB haustið 2005 sækja 60 um 
skólavist í haust (af þeim er einn á biðlista) og auk þess þeir fjórir sem komu nýir 
inn um áramótin. Eins og á AB1 á eftir að koma í ljós hvort einhverjir af þeim 
sem hættu einhversstaðar í ferlinu í vetur sæki um aftur. 
 
Í heildina er því útkoman á almennu brautinni sú að af þeim 137 nemendum sem 
hófu námið haustið 2005 eru 112 (+ 4 frá áramótum) sem hafa skilað inn 
umsóknum fyrir haustönn 2006. Af þessum 25 sem þá hafa horfið frá námi a.m.k. 
við VMA eru þrír sem vísað var frá skóla. Undirrituð veit um tvo til fjóra sem 
ætla í annan skóla. Þá eru eftir u.þ.b. 18 ungmenni sem eru þá líklega á 
vinnumarkaði eða stefna þangað næsta skólaár. Hvort ástand á vinnumarkaði 
hefur einhver afgerandi áhrif í þessu sambandi er ekki vitað.  

Þessi „brottfallstala“ er nokkuð há en þó má benda á að aðeins sex af þessum 18 
luku ekki haustönninni. Það þýðir að allir hinir luku a.m.k. einni önn í 
framhaldsskóla, þekkja kerfið og eiga trúlega þess vegna auðveldara með að snúa 
aftur til náms. Hins vegar voru líka þrír sem hættu alveg við skólavist sl. haust 
a.m.k. í VMA. Einn þeirra kom reyndar inn í VMA um áramót, annar byrjaði hjá 
okkur í fyrra en gafst þá upp en um þann þriðja er ekki vitað. 
 
Síðan má spyrja; getum við eða gátum eitthvað frekar gert til að halda þessum 
einstaklingum við nám og þá hvað? Eða er það bara eðlilegt að einhverjir úr 
hverjum árgangi velji a.m.k. tímabundið að bíða með skólagöngu? 
 

Emilía Baldursdóttir kennslustjóri á almennri braut í VMA 
 
 
Verkmenntaskólinn á Akureyri – Almenn braut – Skólaárið 2005–2006 
 
Útkoma fyrsta árs nema 
 
Alls hafa 116 nemendur af fyrsta ári á almennri braut sótt um skólavist haustið 
2006. Af ABB hafa 64 nemendur sótt um skólavist næsta ár. Af þeim fara 25 inn á 
AB2 en 39 á aðrar brautir skólans. Af AB1 hafa 52 sótt um skólavist. Af þeim fara 
35 á AB2 en 17 á aðrar brautir. Samtals eru því 60 nemendur skráðir á AB2 og 
hafa aldrei verið svo margir. Ástæður fyrir skráningu á AB2 eru: 
 
Vantar upp á námsárangur í stærðfræði 49 nemendur 
Vantar upp á námsárangur í félagsfræði 2 nemendur 
Vantar upp á námsárangur í ensku  1 nemandi 
Vantar upp á námsárangur í íslensku    1 nemandi 
Stefna á námslok í öðrum skólum  7 nemendur 
 
Samtals fara 56 nemendur inn á aðrar brautir. Skiptingin er eftirfarandi: 
 
Á félagsfræðibraut fara  19 nemendur 
Á grunndeild matvæla fara    9 nemendur 
Á listnámsbraut fara    5 nemendur 
Á grunndeild málmiðna fara  5 nemendur 
Á grunndeild bygginga fara  4 nemendur 
Á íþróttabraut fara    4 nemendur 
Á sjúkraliðabraut fara   3 nemendur 
Á náttúrufræðibraut fara    3 nemendur 
Á viðskiptabraut fara    2 nemendur 
Á grunndeild rafiðna fer    1 nemandi 
Á vélstjórnarbraut fer   1 nemandi  
 
    Maí, 2006, Emilía Baldursdóttir, kennslustjóri 

Viðauki 2: Menntaskólinn á Egilsstöðum 

 
Almenn braut, tveggja ára valkostur og stuðningur við nemendur með 
sértæka námserfiðleika (s.s. dyslexía, ADHD, langvarandi veikindi, 
sálfélagsleg vandamál). 
 
Inngangur 
 
Um 50 nemendur með dyslexíu stunda nú nám í ME og 30 hafa einkenni ADHD, 
nokkrir nemendur eiga við geðræna erfiðleika að etja, tveir eru á mörkum 
tornæmis og þrír nemendur eru skilgreindir fatlaðir. 
 
Í haust stofnuðum við Nemendaþjónustu ME sem heldur utan um alla þessa 
nemendur og allt það starf sem unnið er með þeim. Þróaðar voru leiðir til að koma 
þjónustunni í framkvæmd. 
 
Auk þess starfar við skólann kennslustjóri almennrar brautar sem vinnur 
sérstaklega með nemendur sem eru á þeirri braut. Stór hluti nemenda á almennri 
braut á við sértæka námserfiðleika að stríða. 
 
Almenn braut 
Almenn braut hefur verið starfrækt við ME frá haustinu 2001 og hefur hún verið 
skipulögð sem eins árs nám. Við horfum á nemendur okkar sem hafa blómstrað á 
almennu brautinni en lenda í vandræðum þegar út í almenna bóknámsbraut 
skólans er komið. Við viljum gjarnan undirbúa þá betur til að geta tekist á við þau 
verkefni sem þeir velja sér í framtíðinni. 
 
Margir þessir nemendur eiga við sértæka námserfiðleika að stríða og aðrir 
einbeitingarerfiðleika og sumir glíma við hvorutveggja. Við þurfum því að bjóða 
þessum nemendum upp á einstaklingsmiðað nám þar sem tekið er tillit til 
erfiðleika þeirra en jafnframt byggt á styrkleikum þeirra. Við viljum hafa mikinn 
sveigjanleika í þessu tilboði þannig að einstaklingar geti útskrifast af brautinni á 
mismunandi tímum allt eftir þeirra þörfum. Sumir nemendur þurfa bara eina önn á 
almennri braut til að vera tilbúnir að takast á við annað nám á framhaldsskólastigi 
meðan aðrir þurfa mun lengri tíma og geta þá verið á almennri braut í fjórar annir. 
 
Tilgangur þróunarverkefnis: 
Að koma í veg fyrir ótímabært brottfall, efla sjálfsmynd nemenda, hjálpa þeim að 
finna sinn námsstíl og áhugasvið. Virk samvinna skóla, heimilis og nemanda 
tryggi skilvirkni og árangur. 

Lýsing þróunarverkefnis: 
 
Markmið: 
Að búa nemendum á almennri braut hvetjandi og aðlaðandi námsaðstæður. 
Að aðstoða nemendur við að sjá styrkleika sína og nýta þá. 
Að vinna markvisst með heimilum nemenda. 
Að þróa stuðningskerfi fyrir nemendur með námserfiðleika. 
Að þróa einstaklingsmiðað nám fyrir nemendur á almennri braut. 
Að hjálpa nemendum að ná tökum á hamlandi þáttum í námi. 
Að gefa nemendum kost á áhugaverðu námi á meðan þeir eru að finna sína 
námsleið. 
Að nemendur verði smám saman ábyrgir fyrir námi sínu. 
 
Leiðir: 

• Í upphafi verði gert samkomulag, nemanda, heimilis og skóla þar sem allir 
aðilar taki sinn hluta ábyrgðarinnar á árangursríku námi nemandans. 

• Einstaklingsmiðun í námi (í x9x áföngunum) – nemendur geta farið á 
sínum hraða og ýmist tekið bara kjarna eða dýpkað þekkingu sína með 
ítarefni. Efninu er skipt niður í stuttar lotur sem þeir ljúka með formlegum 
hætti (próf, verkefni). Nemendur áætla sjálfir hvað þeir ætla að gera í 
hverri viku/ hverjum degi. 

• Lögð verði megináhersla á nám hvers nemanda – þess vegna verður sett 
upp námsver þar sem nemendur stunda nám sitt eins og vinnu, hver 
nemandi hefur sitt vinnusvæði þar sem hann getur geymt gögn sín og haft 
dálítið eftir eigin höfði. Þarna geta nemendur bæði verið að vinna í x9x 
áföngum og í almennum áföngum skólans. 

• Hugtakið nám verði notað í mun meira mæli en hugtakið kennsla, áhersla 
lögð á vinnubrögð og námsstíl hvers nemenda til að aðstoða hann við að 
geta haldið áfram að læra við aðrar aðstæður. 

• Þá verði mikil áhersla lögð á að hjálpa nemendum til að finna sínar sterku 
hliðar og áhugasvið til að nám þeirra verið sem markvissast og 
áhugaverðast fyrir hvern og einn.  

• Nemendum verði gefinn kostur á að stunda hluta af námi sínu við 
óhefðbundnar aðstæður úti í atvinnulífinu, í tónlistarskólum eða í tengslum 
við félagasamtök. 

• Regluleg viðtöl við nemendur þar sem þeir fá stuðning og hvatningu. 
• Reglulegir fundir með foreldrum þar sem þeirra þáttur er yfirfarinn og þeir 

geta komið ábendingum á framfæri. 

Skipulag 
 
Verksvið kennslustjóra brautarinnar og starfsfólks námsvers 
 

• Hitta nemendur og foreldra í upphafi skólaárs þar sem farið er yfir þær 
greiningar sem fyrir liggja um nemandann. Gert er við þá samkomulag um 
framgang námsins. Nákvæmlega skal tilgreint hver þáttur hvers aðila er, 
þ.e. nemenda, foreldra og skólans. 

• Þeir fylgja samkomulaginu eftir með vikulegum viðtölum við nemendurna 
og mánaðarlegum fundum með foreldrum. 

• Þeir eru almennum kennurum til stuðnings með kennslufræðilegar 
útfærslur fyrir hvern einstakling. Þeir mynda teymi sem hittist reglulega 
þar sem málefni einstakra nemenda og kennslufræðilegar áherslur eru 
ræddar. 

• Skipuleggja vinnu sína eftir hugmyndafræði um nám einstaklingsins 
fremur en kennslu hópsins. 

• Búa til aðlaðandi umhverfi og starfsanda í námsverinu. 
• Kanna styrkleika og áhugasvið nemenda og þróa útfærsluleiðir námsins 

miðað við þær niðurstöður. 
• Hafa samstarf við aðra kennara eftir því sem við á. 

 
 

 
Nemendaþjónusta ME 

 
Reglur 

 
 

Í ME er boðið upp á fjölbreytta þjónustu og stuðning við nemendur. Allir 
nemendur hafa umsjónarkennara sem þeir geta leitað til með sín mál. Auk þess 
starfa við skólann námsráðgjafi, sérkennari, skólahjúkrunarfræðingur, 
félagsráðgjafi og forvarnarfulltrúi. 
 
Markmið Nemendaþjónustunnar er að öllum geti liðið vel í skólanum og áhersla 
er lögð á að nemendur beri ábyrgð á eigin námi og nái árangri. Nemendaþjónustan 
leggur metnað í fagleg vinnubrögð og trúnað. 
 
Nemendaþjónustan leitast við að veita þeim nemendum aðstoð sem búa við 
sérþarfir. Markmið með stuðningi þessum er að þeir sem búa við sérþarfir hafi 
sambærileg tækifæri og aðrir til að nýta hæfileika sína til náms. Aðstoð þessi felur 
á engan hátt í sér að dregið sé úr eðlilegum námskröfum. Leggja þarf fram fullgild 
vottorð og/eða niðurstöður greininga. Í ljósi faglegs mats Nemendaþjónustunnar 
er tekin ákvörðun um framhaldið.  
 
Með samþykki foreldra og í samstarfi við þá, er leitað eftir upplýsingum úr 
viðkomandi grunnskólum, þannig að allar greiningar sem nemendur hafa fengið 
og sannanlega hafa áhrif á nám þeirra hér fylgi þeim. 

Nemendaþjónustan leggur sérstaka áherslu á þjónustu við leshamlaða nemendur, 
nemendur með ADHD, fatlaða nemendur, nemendur með sálfélagsleg vandamál 
og langveika nemendur. Þjónustan getur falist í eftirfarandi þáttum: 
 

• Leshamlaðir 
1. Gerð samnings vegna hömlunar er fyrsta stig þjónustu við nýnema, 

þar sem lögð eru drög að þjónustu skólans og ábyrgð nemandans á 
námi sínu. Úrræði geta tengst skilyrðum sem kennari setur inn í 
kennsluáætlun í sinni grein. 

2. Frekari greiningu á hömlun. 
3. Litgreiningu sem er skilyrði fyrir lituðum pappír. 
4. Lífsleikni (Lkn 202): fræðsla um leshömlun, úrræði til að draga úr 

hömluninni þjálfuð og sjálfsstyrking.  
5. Upplestri á prófum, ritara í prófum, munnlegum prófum (á við um 

próf sem vega meira en 10% af lokaeinkunn). 
6. Öðrum sérúrræðum í prófum, s.s. fámenni og stærra letri. 
7. Stuðningsviðtölum, þar sem meðal annars er farið yfir námslega 

stöðu þar sem stuðst er við upplýsingar frá fagkennurum. 
8. Samstarfi við foreldra. 
 

• Athyglisbrestur með eða án ofvirkni (ADHD) 
1. Gerð samnings vegna hömlunar er fyrsta stig þjónustu við nýnema. 

Þar eru lögð drög að þjónustu skólans og ábyrgð nemandans á 
námi sínu. Úrræði geta tengst skilyrðum sem kennari setur inn í 
kennsluáætlun í sinni grein.  

2. Fræðsla um hvernig ADHD hefur áhrif á þá sem námsmenn og 
aðstoð við að vinna gegn þeim áhrifum. 

3. Atferlisþjálfun. 
4. Rólegum aðstæðum í prófum. 
5. Prófkvíðanámskeiði. 
6. Sjálfsstyrkingarnámskeiði. 
7. Stuðningsviðtölum þar sem meðal annars er farið yfir námslega 

stöðu þar sem stuðst er við upplýsingar frá fagkennurum. 
8. Samstarfi við foreldra. 

 
• Fatlaðir 

1. Undirbúningi fyrir komu nemandans í skólann. Samstarfi við 
foreldra, skóla og aðrar stofnanir sem hafa komið að málum 
nemandans. 

2. Farið yfir þær greiningar sem fylgja nemandanum og athugað hvort 
gera þurfi frekari greiningar. 

3. Sérstök stundaskrá gerð. 
4. Einstaklingsnámskrá gerð. 
5. Ráðgjöf til kennara. 
6. Samstarfi við foreldra, Svæðisskrifstofu og fleiri aðila. 
7. Vikulegum stuðningsviðtölum. 
8. Sérkennslu. 
9. Eftirfylgni. 

• Sálfélagsleg vandamál (félagslegir, tilfinningalegir eða geðrænir 

örðugleikar) 
1. Greiningu vandans (viðurkennd greining fagaðila). 
2. Persónulegri ráðgjöf. 
3. Stuðningsviðtölum. 
4. Tilvísun til annarra fagaðila. 
5. Rólegum aðstæðum í prófum. 
6. Prófkvíðanámskeiði. 
7. Sjálfsstyrkingarnámskeiði. 
 

• Langvarandi veikindi  
1. Stuðningsviðtölum. 
2. Greiningu vandans (viðurkennd greining fagaðila). 
3. Tilvísun til annarra fagaðila. 
4. Ritara í prófum. 
5. Próf tekið á tölvu. 
6. Rólegum aðstæðum í prófum. 
7. Hvíld í prófum án skerðingar á prófatíma 
8. Hvíld í tímum (upplýsingar til kennara). 

 
 
Allir kennarar geta vísað málum nemenda til Nemendaþjónustu. Verkefnisstjóri 
Nemendaþjónustu verður með sérstaka viðtalstíma sem ætlaðir eru fyrir kennara 
þar sem hægt er að leggja fram óskir um þjónustu.   
 

Ágúst, 2006 
Jónína Rós Guðmundsdóttir og Sigrún Harðardóttir 

Viðauki 3: Fjölbrautaskólinn í Garðabæ 
 
Í tilraunaverkefninu í FG eru sjö nemendur. Einn kennari hefur umsjón með 
hópnum og námið er skipulagt sem kennsla í skólanum og vinnutengt nám í 
ýmsum fyrirtækjum í nágrenni skólans. Umsjónarkennari hefur einnig tengsl við 
vinnustað viðkomandi nemanda og litið er á vinnuna sem hluta af náminu. Hér á 
eftir fer greinargerð Ingva Þorkelssonar, umsjónarkennara, til Þorsteins 
Þorsteinssonar, skólameistara FG:  
 
Október, 2006: Á fundi með kennurum AT-hópsins í fyrradag var litið yfir farinn 
veg og kom margt fróðlegt í ljós. Kennarar voru sammála um að kennsla þessara 
nemenda væri ákaflega gefandi og lærdómsrík og jafnvel skemmtileg. 
 
Nemendurnir eru afar ólíkir en þeim er sameiginlegt að allt áreiti truflar 
einbeitingu þeirra og menn líktu þeim við brothætt egg í körfu. Ég fullyrði að  
kennararar þessara nemenda leggja sig alla fram og vilja skila þessu fólki 
farsællega inn í næsta áfanga í lífi þeirra. Mér sýnist og ég vona að það takist. 
Ég ætla að sjálfsögðu ekki að fjalla um feril þessara nemenda í grunnskóla enda 
trúnaðarmál. Hinu get ég ekki leynt að eftir að hafa kynnt mér hann finnst mér 
með ólíkindum hvað þessir krakkar hafa klórað sig klakklítið áfram. 
 
Mitt hlutverk hefur verið að hafa umjón með þessum nemendum og kenna þeim 
móðurmálið. Kennsla mín hefur einkum verið ritun, tjáning og stafsetning. Allir 
þessir krakkar eiga fullt erindi í ÍSL 102 að mínu mati þótt einhverjir kunni að 
falla þar í fyrstu tilraun. Einn tími í viku og nú tveir upp á síðkastið hafa farið í 
almennt spjall við þessa krakka og þeir eru beinlínis sólgnir í að við þá sé rætt um 
hin margvíslegustu mál. 
 
Ég fullyrði að enginn í þessum hópi er í svonefndri neyslu (fíkniefna) þótt gnægð 
sé á boðstólum að þeirra sögn. Um áfengisvandamál er ekki heldur að ræða þótt 
fæstir í hópnum séu bindindismenn, ( enda slíkt ekki í tísku). 
 
Ég hef orðið var við nokkrar áhyggju hjá einstökum nemendum hvað taki við eftir 
áramótin en það er verkefni sem þarf að leysa í tæka tíð fyrir jólin. 
 
 
Frekari upplýsingar skráðar 1. desember 2006: 
 
Eins og fram kemur í skýrslu minni hér að framan frá 17. okt. sl. var námsárangur 
og skólasókn AT-hópsins vel viðunandi með tveimur undantekningum. Annar 
nemandinn stundar fulla vinnu og hefur valið að hverfa frá námi en hinn stríðir 
við alvarleg veikindi. Um hin sem eru í hópnum er allt gott að segja. Þau hafa haft 
það úthald sem þurfti til að ljúka áskilinni tímasókn. 
 
Gaman er að geta þess að sex úr hópnum eiga kost á áframhaldandi atvinnu-
tengdu námi í desember á vinnustöðum sínum. Allir nemendurnir í AT-hópnum 
hafa sótt formlega um skólavist hér í FG eftir áramót nema einn. Þeir hafa ítrekað 

spurt um hvort þeir geti verið áfram í sambærilegum hópi. Ég hef svarað því til að 
svo geti ekki orðið heldur liggi leiðin inn á hefðbundna almenna braut. Val fyrir 
vorönn hef ég aðstoðað þau við eftir bestu getu. 
 
Ég vil að lokum geta þess að allir nemendurnir, með einni undantekningu, hafa 
sagt mér frá því hvaða framtíðarnámi þeir stefni að. Þar er um að ræða tónlist, 
snyrtingu, pípulagnir, fyrirtækjarekstur, matreiðslu og tölvunám. 
 
Um lokaeinkunn er það að segja að standist nemandi lokamat fær hann einingar 
skráðar sem frjálst val í trésmíði, myndlist og atvinnutengda náminu. Einkunnir í 
íþróttum og lífsleikni færast í kjarna. Íslenskan (ÍSL 183) gefur þeim ekki einingu 
en greiðir þeim leið inn í ÍSL 102. 
 

Ingvi Þorkelsson, umsjónarmaður 

Viðauki 4: Menntaskólinn í Kópavogi 
 

Námsbraut fyrir nemendur með sérþarfir:  

Almenn braut – fornám við Menntaskólann í Kópavogi 

Tilraunaverkefni 2006–2008 

Heimilsbraut, sem hefur verið starfrækt sem tveggja ára námsbraut við MK síðan 
1998, verður formlega lögð niður. Í stað hennar verður stofnuð ný námsbraut við 
skólann sem nefnist almenn braut – fornám. Brautin verður starfrækt sem 
tilraunverkefni í tvö skólaár frá og með haustönn 2006. Vorið 2008 verður gerð 
úttekt á brautinni og þá tekin ákvörðun um framhaldið. Mats- og greiningardeild 
menntamálaráðuneytis verður falið að gera úttektina í samvinnu við skóla-
stjórnendur og fagstjóra starfsbrauta við Menntaskólann í Kópavogi. 

Gert er ráð fyrir að fjármagn það sem áður hefur verið ætlað til heimilsbrautar við 
MK verði nýtt til að starfrækja almenna braut – fornám í samræmi við 
nemendafjölda og áætlaða kennsluþörf eins og áður. Nokkrir þeirra nemenda sem 
gert er ráð fyrir að hefji nám við hina nýju braut haustið 2006 voru nemendur á 
heimilisbraut, 1. námsári, skólaárið 2005–2006.  

Almenn braut – fornám er ætluð nemendum sem hafa notið verulegrar náms-
aðstoðar í grunnskóla en þurfa ekki á námsvist að halda á starfsbraut fyrir fatlaða 
nemendur. Þessir nemendur hafa ekki forsendur til að stunda nám á almennum 
brautum eins og þær eru uppbyggðar í dag. Nemendur þurfa að geta unnið í hópi 
með öðrum nemendum og þeir þurfa að geta verið innan um og notað ýmis 
hættuleg tól og tæki án stöðugs eftirlits. Nemendur þurfa að búa yfir ákveðnu 
sjálfstæði svo sem að geta verið á eigin vegum í frímínútum. Skólameistari og 
fagstjóri starfsbrauta við MK eru ábyrgir fyrir innritun nemenda á brautina. Gert 
er ráð fyrir að nemendur verði átta til tíu á hverju námsári.  

Markmið náms á almennri braut – fornámi er að efla einstaklinginn og þroska 
hann með áherslu á að hann geti í framtíðinni starfað í matvælageiranum. Gert er 
ráð fyrir náinni samvinnu við þær starfsnámsbrautir sem fyrir eru í MK, einkum 
þær brautir er heyra undir  matvælanám. Nemendur almennrar brautar – fornáms 
geta einnig stundað hluta af námi sínu við aðrar námsbrautir innan skólans í 
samræmi við áhuga og getu. 

Leitast er við að vinna út frá styrkleika hvers nemanda. Reynt verður að 
bæta sjálfsmynd nemenda og viðhorf til vinnu.  
 
Námsmat er breytilegt. Ýmist er um munnlegt eða skriflegt mat að ræða, 
mismunandi eftir hópum hverju sinni.  

Fyrstu drög að áföngum fyrir Almenna braut I – fornám. 
 
1. önn 2. önn 3. önn 4. önn 

Íslenska  ISL1F2 Íslenska  ISL2F2 Íslenska  ÍSL3F2 Íslenska  ÍSL4F2 

Stærðfr  STÆ1F2 Stærðfr  STÆ2F2 Stærðfr  STÆ3F2 Stærðfr  STÆ4F2 

Enska  ENS1F2 Enska  ENS2F2 Enska  ENS3F2 Enska  ENS4F2 

Tölvur  TÖL1F1 Tölvur TÖL2F1 Tölvur  TÖL3F1 Tölvur TÖL4F1 

Lífsleikni  LKN1F1 Lífsleikni  LKN2F1 Lífsleikni  LKN3F1 Lífsleikni  LKN4F1 

Verkl.þjálf. VÞS1F5* Verkl.þjálf. VÞS2F5* Starfsþj. STA1F3 * Starfsþj. STA2F3 * 

Íþróttir 1F1 Íþróttir 2F1 Verkl.þjálf. VÞS3F3 * Verkl.þjálf. VÞS4F3 * 

Bókfærsla BÓK1F1 Bókfærsla BÓK2F1 Framr. FRA1F1 * Framr.FRA2F1 * 

  Íþróttir 3F1 Íþróttir 4F1 

   Skyndihjálp SKY1F1 

32 kennslustundir 32 kennslustundir 32 kennslustundir 34 kennslustundir 

 
* Sjá skýringar 
 
Skýringar: 
Verkleg þjálfun í skóla VÞS1F5 og VÞS2F5 eru verklegir tímar í matreiðslu og 
bakstri sem skiptast þannig að nemendur eru 6 kennslustundir í matreiðslu og 4  
kennslustundir í bakstri. 
 
Verkleg þjálfun í skóla VÞS3F3 og VÞS4F3 eru 4 verklegir tímar í matreiðslu og 
2 verklegir tímar í þvottum og ræstingu, kennslan fer fram í þvottahúsi skólans og 
í “hótelherbergi” sem hefur verið sett í skólanum. 
 
Í FRA1F1 og FRA2F1 er verkleg kennsla í grunnatriðum í framreiðslu.  
Starfsþjálfun STA1F3 og STA2F3 fer fram á hótelum og gistiheimilum úti í bæ.   
 
Samkvæmt upplýsingum umsjónarmanns 6. desember 2006, hófu 11 nemendur 
nám í þessum hópi í haust og útlit er fyrir að níu þeirra haldi áfram námi á vorönn 
2007. Verkefnið hefur að hennar mati gengið vel og reynt hefur verið að halda vel 
utan um starfið, m.a. með reglulegum fundum. Kennarar og fagstjóri hafa haldið 
fundi aðra hverja viku alla önnina. Nemendahópurinn er mjög blandaður bæði 
hvað varðar námsgetu og félagslega færni og hefur það valdið ákveðnum 
erfiðleikum. Ánægja er með samsetningu námsins, blöndu af bóklegri og verklegri 
kennslu, þar af eru 10 tímar til verklegrar kennslu á viku. 

 
Eygló Ingólfsdóttir, umsjónarmaður 

Viðauki 5: Um Fjölsmiðjuna 
 
Markmið  
 
Fjölsmiðjan leitast við að bjóða fjölbreytni í vinnu og námi sem auðveldar nemum 
að taka ákvörðun um framtíð sína að lokinni starfsþjálfun í Fjölsmiðjunni.  
 
Fjölsmiðjan leitast við að vera í góðum tenglsum við vinnumarkaðinn og félagsleg 
úrræði og vera sýnilegur valkostur þegar velja þarf leiðir í lífinu fyrir ungt fólk á 
höfuðborgarsvæðinu.  
 
Fjölsmiðjan leggur áherslu á að þeir nemar sem hafa verið við störf í 
Fjölsmiðjunni fari þaðan sem sterkari einstaklingar, félagslega, námslega og 
hæfari á vinnnumarkað.  
 
Fjölsmiðjan mætir nemum á þeirra forsendum og leitast við að uppfylla þarfir og 
óskir þeirra eins og þeir upplifa starfið.  
 
Nemar sem fara í skóla eða vinnu á almennum markaði geta leitað áfram til 
starfsmanna Fjölsmiðjunnar, hvort sem leitað er eftir námsaðstoð eða góðum 
ráðum vegna vinnu.  
 
Sjá nánari upplýsingar á vef Fjölsmiðjunnar: www.fjolsmidjan.is 

Fylgiskjal 1: Bréf til framhaldsskólanna 
 
Til stjórnenda framhaldsskóla á Íslandi sem starfrækja almennar námsbrautir 
 
Ágætu stjórnendur! 
 
Menntamálaráðherra hefur skipað starfshóp um málefni nemenda sem stunda nám 
á almennri námsbraut framhaldsskóla. Hópnum er ætlað að gera tillögur um 
hvernig koma megi betur til móts við þennan nemendahóp í framhaldsskólum.  
Einnig skal hópurinn gera tillögur um fjölbreytni í námsframboði og viðra 
hugmyndir um starfshætti sem geti stuðlað að betri námsárangri og minna 
brottfalli hjá þessum nemendahópi. 
 
Leita þarf álits þeirra sem reynslu hafa af starfi með fjölbreyttum nemendahópi og 
því er leitað til þín og þess vænst að þú miðlir af reynslu þinni til að tillögur verði 
vandaðar. Við biðjum þig því að svara nokkrum spurningum og vonum að þú 
gefir þér tíma til þess. Hugsanlegt er að við köllum einhverja af svarendum til 
nánari umræðna um málið og verðum við þá í sambandi síðar. Þú getur einnig 
óskað eftir að fá fund með hópnum eða hluta hans til að koma að frekari 
sjónarmiðum.  
 
Spurningarnar eru: 

  
Hvað hefur reynst vel í skipulagi og starfi almennrar námsbrautar í þínum skóla? 
 
Hvað hefur reynst miður? 
(Hér má t.d. hafa í huga: 1. Umgjörð og skipulag  2. Starfs- og kennsluhætti)  
 
Hvað, ef eitthvað, vantar upp á að framhaldsskólinn sé í stakk búinn að sinna 
þessum nemendahópi? Hvernig má bæta úr ef á vantar? 
 
Er hægt að flokka nánar þann hóp sem telja má að eigi heima á almennri 
námsbraut og þá hvernig? 
  
Telur þú að allir framhaldsskólar eigi að bjóða almenna námsbraut? 
Rök með og á móti – hentar ein skólagerð betur en önnur? 
 
Annað sem þú vilt taka fram 
 
Starfshópinn skipa: Ólafur Sigurðsson, skólameistari, formaður, án tilnefningar, Ágústa E. 
Ingþórsdóttir frá Félagi náms- og starfsráðgjafa, Elín Thorarensen frá Heimili og skóla, 
Landssamtökum foreldra, Jóhannes Árnason frá Félagi íslenskra framhaldsskóla, Kristín Jónsdóttir 
frá Félagi grunnskólakennara, Reynir Daníel Gunnarsson frá Skólastjórafélagi Íslands og Þórunn 
Friðriksdóttir frá Félagi framhaldsskólakennara.  Ásgerður Ólafsdóttir, menntamálaráðuneyti, er 
starfsmaður hópsins. 
 
Með kærri kveðju og fyrirfram þökk  
 
Ólafur Sigurðsson, formaður 
Ásgerður Ólafsdóttir, starfsmaður 

Fylgiskjal 2: Það sem hefur reynst vel 
 
Í könnuninni sem lögð var fyrir stjórnendur framhaldsskóla haustið 2006 kom 
m.a. eftirfarandi fram um það sem hefur reynst vel: 
 
Skipulag og samsetning námsins 
Skipulag og umgjörð fastmótuð og innihald námsins og lengd þess skipulagt í 
samráði við nemendur og foreldra þeirra. Samsetning námsins blanda af bóklegu 
og list- og verktengdu námi þar sem gengið er út frá þörfum nemandans og 
áhugasviði hans. Þetta kallar á að kennsla og nám á brautinni verði að vera 
sveigjanlegra og einstaklingsmiðaðra heldur en á öðrum brautum. 
Umsjónarkennari heldur utan um hópinn.  
  
Agi og gagnkvæmt traust 
Hæfilegur agi og uppbygging gagnkvæms trausts sé haft að leiðarljósi.  
 
Utanumhald – aðhald og stuðningur 
Það mikla utanumhald sem þessir nemendur njóta er lykill að því að vel takist til; 
að þeir lúti nánast heimilisaga og viti að þeir geta leitað til fólks í skólanum ef 
eitthvað amar að, af hvaða tagi sem það er. Umsjónarkennari heldur reglulega 
fundi með öðrum kennurum brautarinnar þar sem aðgerðir og skipulag er 
samhæft. Reglulegir fundir eru með nemendum og foreldrum á báðum önnum þar 
sem nemendur setja sér markmið sem þeir vinna síðan að um veturinn. Þá þurfa 
margir nemendur stuðning við heimanám.  
 
Öflugt stuðningskerfi 
Þeir nemendur almennrar brautar sem búa við sértæka námsörðugleika, s.s. 
dyslexíu þurfa á öflugu, einstaklingsmiðuðu stuðningskerfi að halda. Auk 
greiningar á námsvanda þurfa þessir nemendur sérstaka stuðningstíma og aðstoð 
við heimanám. Oft á tíðum þurfa þeir einnig námsefni sem er sérstaklega sniðið 
að þeirra þörfum.  
 
Persónulegur stuðningur og ráðgjöf 
Veita þarf nemendum persónulegan stuðning og ráðgjöf í gegnum sérstakan 
brautarstjóra og viðtöl við námsráðgjafa en kenna þeim eins mikið og hægt er í 
hópum með öðrum. 
 
Náms- og starfsráðgjöf 
Vel skipulögð námsráðgjöf fyrir fyrsta árs nema skilar sér einnig vel til nemenda á 
almennri braut og foreldra þeirra.  
 
Nálægð milli nemenda og starfsfólks 
Nemendur í fámennum hópum, eins og á almennu brautinni, eru meðhöndlaðir 
eins og námshópar, þ.e. þeir vinna saman og hjálpast að og bera ábyrgð á vinnu 
hvers annars. Þar sem fámennis gætir er nálægðin mikil á milli nemenda og 
starfsfólks og áhugi á velgengni nemenda mikill sem svo aftur ætti að hvetja 
nemendur og foreldra þeirra til að leggja sig fram.  

Skólavinafélag 
Sérstakt Skólavinafélag sem starfar í skólanum sem hefur það að markmiði að 
auðvelda nemendum að kynnast og laga sig að starfsháttum skólans á fyrstu 
önnum hans. 
 
Kennarinn 
Kröfur og efnistök á brautinni eru mismunandi eftir einstaklingum, eftir því sem 
við verður komið, og þá er mikilvægt að kennari í áfanganum vinni vel með 
kennara í stuðningstímum. Það virðist einnig gefa góða raun að sem flestir 
kennarar skólans komi að kennslu á brautinni.  
  
Einstaklingsmiðað nám 
Að þróa einstaklingsmiðað nám sem fram fer við aðstæður sem stundum eru 
kenndar við opinn skóla. Þetta þýðir að hver nemandi er ábyrgari fyrir námi sínu 
og starfsskipulagi og kallar á breytta kennsluhætti og aðferðir frá því sem 
hefðbundið er. Meginmarkmiðið er að nemendum líði vel í námsumhverfi sínu og 
reyna að laða fram þá hæfileika og getu sem býr í hverjum og einum nemenda. 
Svona einstaklingsmiðuð vinnubrögð eru eflaust dýrari en hefðbundin til skamms 
tíma litið en þjóðfélagslegur ávinningur hins vegar mikill ef litið er fram í tímann 
og því mikilvægt að hlúa vel að þessu starfi.  
 
Virkt umsjónarkerfi og utanumhald 
Mjög virkt umsjónarkerfi og utanumhald fyrir þá nemendur almennrar brautar 
sem minnstan/lakastan undirbúning hafa úr grunnskóla hefur reynst vel. Þessir 
nemendur flokkast í Fornámsdeildir 1 og 2 eftir getu og mynda í raun bekk með 
áherslu á grunnáfanga í íslensku og stærðfræði og með föstum kennurum. Sér 
áfangar verklegir og bóklegir hafa gefist vel. Fylgst er með nemendunum frá degi 
til dags og markviss samvinna er milli þeirra kennara sem kenna á brautinni. 
Einnig eru kennarar í sambandi við foreldra og þeir eru upplýstir um stöðu mála 
reglulega. Lögð er áhersla á að mynda traust milli foreldra og skólans. Ef 
nemandinn villist af leið er haft samband við foreldra og þeir boðaðir til fundar 
með umsjónarkennara og nemandanum. Ef þörf er á eru nemandanum settir 
úrslitakostir skriflega sem hann og forráðamaður undirrita. Kennarahópurinn 
hittist alltaf vikulega á fundi þar sem reynt er að skapa eftirsóknarvert andrúmsloft 
og þar er farið yfir stöðu mála og ákvarðanir teknar. Þannig er tryggt að allir vita 
alltaf hvað er í gangi og allir eiga þátt í ákvörðunum sem teknar eru. 
 
Sérfræðikunnátta 
Vel hefur reynst að ráða sérstakan umsjónarmaður almennu brautarinnar, sem 
hefði reynslu af kennslu og umsjón með unglingum sem átt höfðu í 
námsörðugleikum og ýmsum félagslegum vandamálum. 

Fylgiskjal 3: Það sem reyndist miður 
 
Í könnuninni sem lögð var fyrir stjórnendur framhaldsskóla haustið 2006 var spurt 
um hvað hefði reynst miður í skipulagi og starfi almennra námsbrauta. Meðal 
annars kom eftirfarandi fram: 
 
Slök vinnubrögð nemenda 
Erfitt að fá nemendur til að sinna námi sínu sem skyldi. 
 
Fleiri úrræði – ráðgjöf 
Vantar fleiri úrræði fyrir mikla breidd og meiri ráðgjöf til kennara.  
 
Meiri sérfræðiþekkingu 
Vantar meiri sérfræðiþekkingu og aðgang að fé til að kaupa slíka þekkingu. 
 
Sérkennsla/sérhæfing í menntun  
Bagalegt þótti sérkennsla á framhaldsskólastigi þekkist vart. Auk þess miðist 
sérkennslunám aðallega við grunnskólastigið. Það þyrfti að vera boðið upp á 
sérstakt nám fyrir framhaldsskólakennara sem vildu sérhæfa sig í menntun,  t.d. 
nemenda með sérþarfir og eða þeirra sem ekki geta gert upp hug sinn. Oft væri 
gott að hafa aðgang að sérkennurum, til ráðgjafar, þó ekki væri annað. Einnig 
þyrfti að vera til staðar meira fjármagn til að kenna sumum þessara nemenda að 
einhverju leyti einum – eða mjög fáum í hópi. 
 
Skýr stefna fagráðuneytis 
Stefna fagráðuneytis þarf að vera skýr og fjármagn tryggt, óháð stærð skóla, sem 
auðveldar skólum að sinna þessum hópi. Ef það er stefna ráðuneytisins að allt 
ungt fólk fái menntun við hæfi þarf að vera hægt að sýna það í verki. Alltof fáir 
framhaldsskólar bjóða upp á nám við almenna braut og hefur það sínar skýringar, 
m.a. í stefnuleysi stjórnvalda og óskýrum skilaboðum um tilgang með náminu.  
 
Mikið brottfall er því miður staðreynd hjá nemendum AB–brautar, sem aftur 
orsakar tekjutap hjá þessum skólum miðað við núverandi úthlutun fjármagns til 
skólanna. Einnig tengist brottfallið að hluta til þeirri staðreynd að skólarnir hafa 
ekki mannskap né úrræði til að koma í veg fyrir það. Þá er mjög lítið um önnur 
úrræði sem skólarnir gætu nýtt sér, t.d. hjá öðrum utanaðkomandi aðilum sem 
gætu verið sveitarfélög eða einkaaðilar. Einnig mætti skoða að greiða nemendum 
fyrir að vera í skóla, t.d. eftir 18 ára aldur. 
 
Kveða niður uppgjöf 
Verið er að fást við hóp fólks hverju sinni. Mikilvægt er að kveða niður þá 
uppgjöf sem óhjákvæmilega er komin í flesta í hópnum.  
 
Aðgreining 
Það hefur ekki reynst vel að aðgreina þennan hóp í sérbekk. Þessir nemendur 
þurfa ákveðinn stuðning og þeir þurfa áfram stuðning þegar þeir hefja nám á 
öðrum brautum. 

Ekki reyndist vel að hafa þennan hóp lökustu nemenda alveg sér. Árangur þeirra 
varð lítill og brottfall mikið. Mikla vinnu þarf einnig að leggja í eftirlit með 
mætingum og ráðgjöf, ef það er ekki til staðar vex brottfall hratt. Samráð og 
samvinna við foreldra og fagfólk þarf einnig að vera í góðu lagi. 
 
Meira verklegt nám 
Það sem háir skólum mest er að geta ekki boðið upp á meira verklegt nám fyrir 
þennan hóp. 
 
Vantar meira fjármagn 
Í fámennum skólum hafa skólar þurft að borga með þessari þjónustu en ekki 
fengið einingar til að standa undir kostnaði. Er það afar slæmt þar sem forvarnir af 
þessu tagi ættu ekki að lúta sömu reglum og annað nám þar sem sjálfbjarga 
nemendur fylla að mestu hópinn.  
 
Formleg námslok 
Gera þarf formlegum námslokum á almennri braut hærra undir höfði en verið 
hefur. Það er hvetjandi fyrir nemendur og gefur náminu vægi sem mun skila sér út 
í umhverfið og gera námið að ásættanlegri leið út úr skólunum. 
 
Agavandamál 
Í nemendahópi á AF (AN1) geta komið upp agavandamál af þeirri stærðargráðu 
sem ekki þekkist á öðrum námsbrautum. Það er mikilvægt að taka fljótt á slíkum 
málum. Erfitt ástand getur skapast ef mjög erfiðir nemendur koma í AF-hópinn og 
ekki er tekið nógu fljótt á agamálum, en ef að það er gert með skipulögðum og 
samstilltum hætti þá er þetta í lagi. 
 
Slæm félagsleg áhrif 
Skipulag almennrar brautar – fornáms var þannig að sá hópur nemenda myndaði 
sérstaka deild eða bekk sem hélst í tvær annir og þar voru strangari reglur um 
mætingu og verkefnaskil en í öðrum hópum. Þetta fyrirkomulag skilaði ekki 
nægilega góðum árangri (t.d. slæm félagsleg áhrif) og því var ákveðið að breyta 
skipulagi almennrar brautar – fornáms. 
  
Meiri stuðningur/námsráðgjöf 
Margir þessara nemenda þyrftu meiri stuðning og mjög líklegt að einhvers konar 
persónuleg ráðgjöf og sjálfsstyrking sem stýrt væri af námsráðgjöfum gæti komið 
mörgum þessara nemenda til góða og jafnvel haft áhrif á brottfall úr framhalds-
skólum. Til þess að koma svona aðgerðum í framkvæmd þarf meiri fjárframlög til 
skólanna. 
 
Spurning er um sálfræðiþjónustu því margir nemendur eiga við erfið sálræn 
vandamál að stríða og eiga jafnvel að baki langa dvöl á sjúkrastofnun af þeim 
sökum. 
 
Félagsleg vandamál eru algeng svo og sögur um vímuefnaneyslu í fortíð og nútíð.  
Í einhverjum tilvikum koma nemendur jafnvel beint úr meðferð og lenda skólar þá 

í þeirri stöðu að vera eins konar eftirmeðferðarstofnun. Þetta sýnir að marg-
breytileiki þessa nemendahóps er síst orðum aukinn.  
 
Kennsluaðferðir og námsmat 
Umræða og rannsóknir á kennsluaðferðum og námsmati hafa ekki verið áberandi 
á framhaldsskólastigi en til að vinnan á almennu brautunum verði markvissari og 
skili betri árangri þurfa kennarar að vera tilbúnir að reyna nýja hluti í þeim efnum.  
Því er sí- og endurmenntun á sviði kennslufræða nauðsynleg. 
 
Vantar áhuga skólanna 
Framhaldsskólinn sem stofnun og skipulagslegt fyrirbæri er í stakk búinn til að 
sinna þessum nemendum eins og öðrum en mikið vantar á að nægjanlegur áhugi 
sé fyrir hendi í mörgum skólum til að takast á við verkefnið. Tillögur Starfsnáms-
nefndar um Nýjan framhaldsskóla leysa þetta mál að hluta þannig að stimpill 
almennu deildarinnar geti horfið en í staðinn verði námið fellt inn í venjulegt 
skólaskipulag en skipulagi eininga og samsetning þeirra verði með tilliti til þarfa 
hópsins sem í hlut á. Í stað flokkunar nemenda komi áfangar sem eru við hæfi en 
eru hluti skólans. 
 
Vantar eftirfylgni 
Hugmyndin er að nemendur fornáms 1 og 2 skili sér áfram á námsbrautir skólanna 
í samræmi við áhuga og þroska. Reynslan sýnir að þau eiga erfitt með að fóta sig 
þegar ,,losnar um” – enda ekki gert ráð fyrir sérstöku utanumhaldi öðru en 
almennri umsjón á einstökum brautum. 

